
ᒐᕙᒪᓕᕆᔨᒃᑯᑦ ᖁᕕᐊᑦᑐᑦ ᑐᓂᓯᒍᓐᓇᕋᒥᒃ ᐊᕐᕌᒍᑕᒫᖅᓯᐅᒻᒥᒃ ᐅᓂᒃᑳᓕᐊᒥᒃ ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᓐᓂᒃ 

ᐊᕐᕌᒍᖓᓄᑦ ᐃᐳᕈ 01, 2015-ᒥᒃ ᒫᑦᓯ 31, 2016-ᒧᑦ. 

 

ᑭᖑᓂᑦᑎᓐᓂᒃ ᖃᓄᐃᓕᐅᕈᑕᐅᓯᒪᔪᑦ 

 

ᓄᓇᕗᒻᒥᑦ ᑭᒡᓕᓯᓂᐊᖅᑏᑦ ᐸᖕᓂᖅᑑᒦᑦᑐᑦ ᐃᖅᑲᓇᐃᔭᖅᑎᓖᑦ ᑭᒡᓕᓯᐊᖅᑎᒃᑯᑦ ᖃᐅᔨᓴᖅᑏᓪᓗ 9-ᓂᒃ 

ᐃᖅᑲᓇᐃᔮᖅᑕᖃᖅᑐᓂ - ᑐᑭᒧᐊᖅᑎᑦᓯᔨ, 5 ᑭᒡᓕᓯᓂᐊᖅᑏᑦ ᐊᒻᒪᓗ 3 ᖃᐅᔨᓴᖅᑐᓕᕆᓂᕐᒧᑦ ᐃᖅᑲᓇᐃᔮᑦ 

(27 ᐃᓐᓄᑦᑕᐅᓯᒪᔪᑦ). ᓄᓇᕗᒻᒥ ᑭᒡᓕᓯᓂᐊᖅᑎᒃᑯᑦ ᑲᒪᕙᑦᑐᑦ ᐱᓯᒪᓪᓗᑎᓪᓗ ᐊᔾᔨᒌᙱᑦᑐᓂᒃ 

ᑭᒡᓕᓯᓂᐊᕐᓂᕐᒧᑦ ᐱᓕᕆᐊᓂᒃ ᓈᒻᒪᑦᓯᒐᐃᒻᒪᓪᓗ ᓴᖅᑭᖅᑎᑦᓯᕙᑦᑐᑎᒃ ᑕᖅᑭᑕᒫᑦ, ᑕᖅᑮᑦ ᐱᖓᓱᑦ ᓈᒐᐃᒻᒪᑕ 

ᐊᕐᕌᒍᑕᒫᓪᓗ ᑭᒡᓕᓯᓂᐊᕈᑎᒥᓂᕐᓂᒃ ᑐᓂᐅᖅᑲᐃᕕᒋᕙᑦᑕᖏᓐᓄᑦ. ᐊᐅᓚᑦᓯᕙᑦᑐᑦ ᒪᕐᕉᓐᓂᒃ ᖃᕆᓴᐅᔭᒃᑯᑦ 

ᑐᑭᓯᒋᐊᕐᕖᓐᓂᒃ: www.stats.gov.nu.ca/en/home.aspx ᐊᒻᒪᓗ 

www.gov.nu.ca/information/statistics-home. ᑖᒃᑯᐊ ᐊᑐᐃᓐᓇᐅᑎᑦᓯᕕᐅᕙᑦᑑᒃ ᓄᓇᕐᔪᐊᓕᒫᒧᑦ 

ᑕᑯᔭᐅᒍᓐᓇᖅᑐᑎᒃ ᓄᓇᕗᒻᒥ ᑭᒡᓕᓯᓂᐊᖅᑕᐅᓯᒪᔪᓂᒃ ᑐᑭᓯᒋᐊᕈᑎᓂᒃ. ᑭᒡᓕᓯᓂᐊᕈᑎᒥᓃᑦ ᑐᑭᓯᒋᐊᕈᑏᑦ 

ᑕᒪᒃᑯᓄᖓ ᐊᑐᐃᓐᓇᐅᑎᑕᐅᕙᑦᑐᑦ ᑲᓇᑕᒥ ᑭᒡᓕᓯᓂᐊᖅᑎᒃᑯᓐᓄᑦ, ᑲᓇᑕᒥ ᑭᒡᓕᓯᓂᐊᖅᑏᑦ ᐃᓚᖏᓪᓗ 

ᖄᒃᑲᓐᓂᖓᒍᑦ ᑐᑭᓯᒋᐊᕈᑏᑦ ᓄᐊᑕᐅᕙᑦᑐᑦ ᐊᓪᓚᕝᕕᓕᕆᓂᕐᒧᑦ ᑎᑎᕋᖅᓯᒪᔪᓂᒃ ᓄᓇᕗᑦ ᒐᕙᒪᒃᑯᖏᓐᓂ. 

 

ᐊᓪᓚᕝᕕᓕᐅᑕᐅᓂᖏᑦ, ᐸᕐᓇᑕᐅᓂᖏᑦ ᐊᐅᓚᑕᐅᓂᖏᓐᓄᓪᓗ ᖃᓄᐃᓕᐅᕈᑎᐅᕙᑦᑐᑦ 

 
ᓄᓇᕗᒻᒥ ᑭᒡᓕᓯᓂᐊᖅᑎᒃᑯᑦ ᓄᓇᕗᑦ ᒐᕙᒪᒃᑯᖏᑕ ᐊᐅᓚᑦᓯᔨᖏᑦ ᑭᒡᓕᓯᐊᖅᑐᓕᕆᔨᐅᓪᓗᑎᒃ ᑎᒥᐅᔪᑦ. 

ᑭᒡᓕᓯᓂᐊᖅᑎᒃᑯᑦ ᓄᐊᑦᓯᕙᑦᑐᑦ, ᑎᑎᕋᖅᐸᑦᑐᑦ, ᖃᐅᔨᓴᖅᐸᑦᑐᑦ ᑐᓂᐅᖅᑲᐃᕙᑦᑐᑎᓪᓗ 

ᑭᒡᓕᓯᓂᐊᕈᑎᒥᓂᕐᓂᒃ ᑐᑭᓯᒋᐊᕈᑎᓂᒃ ᓄᓇᕗᑦ ᒥᑦᓵᓄᑦ ᓄᓇᕗᒻᒥᐅᓄᑦ ᑲᓇᑕᒥᓗ. ᑐᑭᓯᒋᐊᕈᑏᑦ 

ᐊᑐᐃᓐᓇᐅᑎᑕᕙᑦᑐᑦ ᐃᑲᔪᕈᑕᐅᖁᔭᐅᓪᓗᑎᒃ ᒐᕙᒪᒃᑯᓐᓂᒃ ᐃᓱᒪᓕᐅᕈᑎᖃᖃᑦᑕᕐᓂᖏᓐᓄᑦ, 

ᐸᕐᓇᐅᑎᖏᓐᓂᒃ ᐊᑐᓕᖅᑎᑦᓯᕙᓪᓕᐊᓂᕐᒧᑦ ᖃᐅᔨᓴᖃᑦᑕᓂᕐᒧᓪᓗ, ᐊᒻᒪᓗ ᑐᑭᓯᒋᐊᕈᑎᓂᒃ 

ᐊᑐᐃᓐᓇᐅᑎᑦᓯᒍᑕᐅᓪᓗᑎᒃ ᑭᒃᑯᑐᐃᓐᓇᕐᓄᑦ. ᓄᓇᕗᒻᒥ ᑭᒡᓕᓯᓂᐊᖅᑎᒃᑯᑦ ᐋᖅᑭᑦᓱᐃᓯᒪᒻᒥᔪᑦ 

ᐱᔪᓐᓇᕐᓂᖅᑖᖅᐸᓪᓕᐊᓪᓗᑎᒃ ᐅᖃᐅᔾᔪᐃᒋᐊᖅᑎᐅᓂᕐᒧᑦ ᖃᐅᔨᓴᕐᓂᒧᓪᓗ ᓯᓚᑖᓐᓂᒃ ᐊᐅᓚᑕᐅᔪᓂᒃ 

ᐱᓕᕆᐊᓂᒃ ᖃᐅᔨᓴᕈᑎᖃᕐᓂᕐᒧᑦ ᐱᓕᕆᐊᓂᓪᓗ ᖃᐅᔨᓴᕈᑎᖃᕐᓂᕐᒧᑦ ᓇᒻᒥᓂᖅ. 

 

ᑭᒡᓕᓯᐊᖅᑐᓕᕆᓂᕐᒧᑦ ᐱᖁᔭᖅ 

ᓄᓇᕗᒻᒥ ᑭᒡᓕᓯᓂᐊᖅᑐᓕᕆᓂᕐᒧᑦ ᐱᖁᔭᖅ ᑎᑎᕋᖅᑕᐅᓚᐅᖅᑐᖅ ᑐᓂᔭᐅᓪᓗᓂ ᒪᓕᒐᓕᐅᖅᑎᓄᑦ 

ᐱᖓᔪᐊᓐᓂ ᐅᖃᓕᒫᖅᑕᐅᓚᐅᖅᓯᒪᔪᖅ ᑎᓯᐱᕆ 05, 2006. ᐱᖁᔭᖅ ᐊᑕᓕᖅᑎᓪᓗᒍ ᓄᓇᕗᒻᒥᑦ 

ᑭᒡᓕᓯᓂᐊᖅᑏᑦ ᐊᑐᐃᓐᓇᖃᕈᓐᓇᖅᓯᓚᐅᖅᑐᑦ ᐊᒥᓱᒃᑲᓐᓂᕐᓂᒃ ᓇᓗᓇᐃᔭᖅᓯᒪᓂᖅᓴᓂᒃ ᑐᑭᓯᒋᐊᕈᑎᓂᒃ 

ᑐᕌᖓᔪᓂᒃ ᓄᓇᕗᒻᒧᑦ ᑲᓇᑕᒥ ᑭᒡᓕᓯᓂᐊᖅᑎᒃᑯᓐᓂᒃ. 

 

ᑐᑭᓯᒋᐊᕈᑏᑦ ᓄᐊᑕᐅᓯᒪᔪᑦ ᓯᐊᕐᒪᖅᑎᖅᑕᐅᖃᑦᑕᕐᓂᖏᓪᓗ ᑐᑭᓯᒋᐊᕈᑏᑦ 

 

ᑭᒡᓕᓯᓂᐊᖅᑎᒃᑯᑦ ᓯᐊᕐᒪᖅᑎᕆᕙᑦᑐᑦ ᑭᒡᓕᓯᓂᐊᕈᑎᒥᓂᕐᓂᒃ ᑐᑭᓯᒋᐊᕈᑎᓂᒃ ᐊᔾᔨᒌᙱᑦᑐᓄᑦ ᒐᕙᒪᒃᑯᑦ 

ᐱᓕᕆᕕᖏᓐᓄᑦ, ᐊᔾᔨᒌᙱᑦᑐᓄᑦ ᓄᓇᕗᒻᒥ ᐊᕕᑦᑐᖅᓯᒪᓂᐅᔪᓂᓪᓗ ᑲᑐᔾᔨᖃᑎᒌᓄᑦ ᓄᓇᕗᒻᒥ, ᐊᒻᒪᓗ 

ᐱᕙᓪᓕᐊᔪᓕᕆᔨᓄᑦ, ᖃᐅᔨᒪᔨᑕᕐᓄᑦ, ᖃᐅᔨᓴᖅᑎᓄᑦ ᐊᓯᖏᓐᓄᓪᓗ ᑐᑭᓯᒋᐊᕈᑎᓂᒃ ᐊᑐᕈᒪᔪᓄᑦ 

ᑕᐃᒪᙵᓕᒫᖅ. ᐊᑕᖏᑲᓴᑦᑐᒋᑦ ᑭᒡᓕᓯᓂᐊᕈᑎᒥᓃᑦ ᑐᑭᓯᒋᐊᕈᑏᑦ ᐱᔭᐅᕙᑦᑐᑦ ᑲᓇᑕᒥ 

ᑭᒡᓕᓯᓂᐊᖅᑎᒃᑯᓐᓂᒃ. ᓄᓇᕗᒻᒥᑦ ᑭᒡᓕᓯᓂᐊᖅᑏᑦ ᐊᑐᖃᑦᑕᕐᒥᔪᑦ ᐊᓪᓚᕝᕕᓕᕆᓂᕐᒧᑦ ᑐᑭᓯᒋᐊᕈᑎᓂᒃ 

ᑎᒍᒥᐊᖅᑕᐅᔪᓂᒃ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖏᓐᓄᑦ ᐊᓯᖏᓐᓄᓪᓗ ᑎᒥᐅᔪᓄᑦ ᑐᑭᓯᒋᐊᖃᑦᑕᕈᒪᔪᓄᑦ. 

 

 

ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ ᖃᕆᓴᐅᔭᒃᑯᑦ ᑐᑭᓯᒋᐊᕐᕕᖏᑦ  

ᓄᓇᕗᒻᒥᑦ ᑭᒡᓕᓯᓂᐊᖅᑏᑦ ᖃᕆᓴᐅᔭᒃᑯᑦ ᑐᑭᓯᒋᐊᕐᕕᖏᑦ ᐊᑐᐃᓐᓇᐅᔪᑦ ᓄᓇᕗᒻᒥᐅᓄᑦ ᑭᒃᑯᓕᒫᓄᓪᓗ 

ᐅᕙᓂ: www.stats.gov.nu.ca/en/home.aspx ᐊᒻᒪᓗ www.gov.nu.ca/information/statistics-

home. ᖃᕆᓴᐅᔭᒃᑯᑦ ᐊᔪᕐᓇᕋᑎᒃ ᑐᑭᓯᒋᐊᕐᕖᒃ ᐃᓗᓕᖃᖅᑐᑦ ᐊᒥᓱᓂᒃ ᑎᑎᕋᖅᓯᒪᔪᓂᒃ, ᑐᓴᕋᑦᓴᒥᓂᕐᓂᒃ 

http://www.stats.gov.nu.ca/en/home.aspx
http://www.gov.nu.ca/information/statistics-home
http://www.stats.gov.nu.ca/en/home.aspx
http://www.gov.nu.ca/information/statistics-home
http://www.gov.nu.ca/information/statistics-home

ᐊᓯᖏᓐᓂᓪᓗ ᑐᑭᓯᒋᐊᕈᑎᑦᓴᓂᒃ ᑐᓴᕈᒥᓇᖅᑐᓂᒃ ᐊᒥᓱᓄᑦ ᑐᑭᓯᒋᐊᕈᒪᕙᑦᑐᓄᑦ. ᖃᕆᓴᐅᔭᒃᑯᑦ ᑐᑭᓯᒋᐊᕐᕖᑦ 

ᓯᕗᓪᓕᖅᐹᖑᓪᓗᑎᒃ ᖃᐅᔨᒋᐊᕕᐅᕙᑦᑐᑦ ᑐᓴᕈᒥᓇᖅᑑᓪᓗᑎᒃ ᐊᒥᓱᓄᑦ ᑐᑭᓯᒋᐊᖃᑦᑕᕈᒪᔪᓄᑦ 

ᑭᒡᓕᓯᓂᐊᖅᑎᒃᑯᓐᓂᒃ ᐃᓗᓕᖃᖅᑐᑎᓪᓗ ᐅᓪᓗᒥᒨᖓᔪᓂᒃ ᑎᑎᕋᖅᓯᒪᔪᓂᒃ ᓲᕐᓗ, ᖃᖓᓚᐅᓱᖓᖅ 

ᓴᖅᑭᖅᑕᐅᖃᑦᑕᕐᓂᖏᑦ ᑭᒡᓕᓯᓂᐊᖅᑕᒥᓃᑦ ᐅᓪᓗᒥᒨᖓᔪᑦ ᐃᓅᓯᓕᕆᓂᕐᒧᑦ, ᑮᓇᐅᔭᓕᕆᓂᕐᒧᑦ, 

ᐃᖅᑲᓇᐃᔭᖅᑎᓕᕆᓂᕐᒧᑦ ᐃᖅᑲᓇᐃᔮᑦᓴᓕᕆᓂᕐᒧᓪᓗ, ᑮᓇᐅᔾᔭᑦᓵᓂᓪᓗ, ᖃᑦᓯᐅᓂᖏᓐᓂᒃ ᓈᓴᕈᑎᒥᓃᑦ 

ᖃᓄᐃᑦᑐᓂᓪᓗ ᐃᓄᖃᕐᒪᖔᑕ ᑐᕌᖓᔪᑦ ᓄᓇᕗᒻᒧᑦ. ᖄᒃᑲᓐᓂᖓᒍᑦ, ᑭᒡᓕᓯᓂᐊᖅᑕᒥᓃᑦ ᑎᑎᕋᖅᓯᒪᔪᑦ 

ᑕᒪᒃᑯᓄᖓ ᑐᕌᖓᔪᑦ ᓄᑖᕐᖑᕆᐊᖅᑕᐅᕙᑦᑐᑦ ᐃᑭᐊᖅᑭᕕᖓᓂ. ᑐᑭᓯᒋᐊᕈᑏᑦ ᑎᒍᒥᐊᖅᑕᐅᔪᑦ 

ᐊᖏᓪᓕᒋᐊᖅᑕᐅᓛᖅᑐᑦ ᓄᑖᓂᓪᓗ ᐃᓗᓕᑦᓴᖏᓐᓂᒃ ᐃᓚᓯᒋᐊᖏᓐᓇᖃᑦᑕᖅᑐᑦ, ᐊᑐᐃᓐᓇᐅᓕᕋᐃᒻᒪᑕ. 

 

ᐅᖃᓕᒫᒐᑦᓴᓕᐊᖑᕙᑦᑐᑦ 

ᑭᒡᓕᓯᓂᐊᖅᑎᒃᑯᑦ ᐅᖃᓕᒫᒐᑦᓴᓕᐅᖅᐸᑦᑐᑦ ᐊᑎᖃᖅᑐᓂ StatsUpdate, ᑭᒡᓕᓯᓂᐊᖅᑕᒥᓃᑦ 

ᓄᑖᕐᖑᕆᐊᖅᑕᐅᖃᑦᑕᖅᑐᑦ ᑐᑭᓯᒋᐊᕈᑎᑦᓴᐅᓪᓗᑎᒃ ᑭᒡᓕᓯᓂᐊᕈᑎᒥᓂᕐᓂᒃ ᑐᕌᖓᔪᓂᒃ ᓄᓇᕗᒻᒧᑦ. ᑖᒃᑯᐊ 

ᐅᖃᓕᒫᒐᐃᑦ ᑐᑭᓯᒋᐊᕈᑎᐅᕙᑦᑐᑦ ᓄᐊᑕᐅᓯᒪᔪᓪᓗ ᐊᔾᔨᒌᙱᑦᑐᓄᑦ ᐅᓪᓗᒥᐅᔪᖅ ᐃᓅᓯᓕᕆᓂᕐᒧᑦ 

ᑮᓇᐅᔭᓕᐅᕈᑕᐅᒍᓐᓇᖅᑐᓄᓪᓗ ᑐᕌᖓᔪᓂᒃ. ᑕᖅᑭᑕᒫᑦ ᓴᖅᑭᖅᑕᐅᕙᑦᑐᑦ ᐃᓚᖏᑦ ᐃᖅᑲᓇᐃᔭᖅᑎᖃᕐᓂᕐᒧᑦ 

ᑭᒡᓕᓯᓂᐊᕈᑎᒥᓃᑦ, ᓂᐅᕕᐊᑦᓴᐃᑦ ᐊᑭᖏᓐᓂᒃ ᓇᓗᓇᐃᕈᑏᑦ, ᐃᖅᑲᓇᐃᔭᙱᑐᖅᓯᐅᑎᑖᖅᐸᑦᑐᑦ, 

ᑮᓇᐅᔾᔭᑦᓵᑦ ᐃᖅᑲᓇᐃᔭᖅᑐᓪᓗ, ᐊᒻᒪᓗ ᐃᓪᓗᕐᔪᐊᓄᑦ ᐱᔪᓐᓇᐅᑎᑖᖅᐸᑦᑐᑦ, ᓂᐅᕕᐊᑦᓴᓕᕆᓂᕐᒧᑦ 

ᑕᐅᖅᓰᖃᑦᑕᓂᕐᒧᓪᓗ ᐊᓯᖏᓐᓄᓪᓗ ᑐᕌᖓᔪᓄᑦ. ᓇᓗᓇᐃᔭᖅᓯᒪᓂᖅᓴᐃᑦ ᐅᓂᒃᑳᓕᐊᒥᓃᑦ ᓂᐅᕕᐊᑦᓴᐃᑦ 

ᐊᑭᖏᓐᓂᒃ ᓇᓗᓇᐃᕈᑎᓄᑦ ᐃᖃᓗᓐᓂ ᐊᒻᒪᓗ ᓂᐅᕕᐊᑦᓴᐃᑦ ᑕᐅᖅᓰᒍᑕᐅᕙᑦᑐᑦ ᒥᑦᓵᓄᑦ ᓄᓇᕗᒻᒥ 

ᐊᑐᐃᓐᓇᐅᑎᑕᐅᕙᒻᒥᔪᑦ ᐋᖅᑭᑦᓱᖅᑕᐅᓪᓗᑎᓪᓗ ᑕᖅᑭᑕᒫᑦ. ᑕᖅᑮᑦ ᐱᖓᓱᑦ ᓈᒐᐃᒻᒪᑕ ᑭᒡᓕᓯᓂᐊᖅᑕᒥᓃᑦ 

ᑐᑭᓯᒋᐊᕈᑏᑦ ᓴᖅᑭᖅᑕᐅᕙᑦᑐᑦ ᖃᑦᓯᐅᓱᕆᔭᐅᓕᕐᒪᖔᑕ ᑲᓇᑕᒥ, ᖃᓪᓗᓈᓂ ᐅᑭᐅᖅᑕᖅᑐᒥᓗ 

ᐊᕕᑦᑐᖅᓯᒪᓂᖏᓐᓂ. 

 

ᓄᓇᕗᒻᒥᑦ ᑭᒡᓕᓯᓂᐊᖅᑏᑦ ᐊᑐᐃᓐᓇᐅᑎᑦᓯᕙᒻᒥᔪᑦ ᐊᕐᕌᒍᑕᒫᑦ ᑐᑭᓯᒋᐊᕈᑎᓂᒃ StatsUpdate-ᑯᑎᒍᑦ 

ᓄᓇᕗᒻᒥ ᓂᖀᑦ ᐊᑭᖏᓐᓂᒃ ᑭᒡᓕᓯᓂᐊᕈᑎᒥᓂᕐᓂᒃ, ᑲᓇᑕᒥ ᐃᓅᓇᓱᐊᕐᓂᕐᒧᑦ ᐊᑭᖏᓐᓂᒃ, 

ᐃᖅᑲᓇᐃᔭᖅᑎᖃᕐᓂᕐᒧᑦ ᑭᒡᓕᓯᓂᐊᕈᑎᒥᓃᑦ, ᐃᓅᔪᒥᓃᑦ ᐃᓅᒍᓐᓃᖅᑐᒥᓃᓪᓗ ᖃᑦᓯᐅᓂᖏᑦ, ᐱᕋᔭᑉᐸᑦᑐᑦ 

ᖃᑦᓯᐅᓂᖏᑦ ᑲᓇᑕᒥ ᓄᓇᕗᒻᒥᓗ, ᐃᓄᖃᕐᓂᖏᑦ ᖃᑦᓯᐅᓱᕆᔭᐅᓂᖏᑦ, ᐃᑲᕐᕋᐃᑦ ᐃᖅᑲᓇᐃᔭᕈᑎᒥᓂᐅᔪᑦ 

ᐊᒻᒪᓗ ᐃᖅᑲᓇᐃᔮᖅᑖᖅᑐᒥᓃᑦ ᖃᑦᓯᐅᓂᖏᑦ, ᐃᓄᐊᖅᑕᒥᓃᑦ, ᐊᓯᖏᓪᓗ ᐊᔾᔨᒌᙱᑦᑐᓄᑦ ᑐᕌᖓᔪᑦ. 

ᓇᓗᓇᐃᔭᖅᓯᒪᓂᖅᓴᐃᑦ ᐊᕐᕌᒍᑕᒫᑦ ᐅᓂᒃᑳᓕᐊᖑᕙᑦᑐᑦ ᖃᑦᓯᐅᓱᕆᔭᐅᓂᖏᓐᓂᒃ ᐃᓄᖃᕐᓂᖏᓐᓂᒃ 

ᑲᑎᖅᓱᐃᖃᑦᑕᕐᒥᔪᑦ ᑐᓂᐅᖅᑲᖅᑕᐅᖃᑦᑕᕐᒥᔪᑦ. ᑭᒡᓕᓯᓂᐊᖅᑕᒥᓃᑦ ᐅᓪᓗᒥᒨᖓᔪᑦ ᑲᓇᑕᒥ ᖃᑦᓯᐅᓂᖏᓐᓂᒃ 

ᓈᓴᐃᔪᖃᓚᐅᖅᑎᓪᓗᒍ ᓴᖅᑭᖅᑎᑕᐅᕙᑦᑐᑦ ᐊᕐᕌᒍᐃᑦ ᑕᓪᓕᒪᑦ ᓈᒐᐃᒻᒪᑕ ᐊᓯᖏᓪᓗ ᑐᕌᖓᔪᑦ 

ᐱᓗᐊᙳᐊᖅᑐᓄᑦ - ᐅᖃᐅᓯᓕᕆᓂᖅ, ᓄᓇᖃᖅᑳᖅᑐᒥᓃᑦ (ᐃᓄᐃᑦ), ᐃᓕᓐᓂᐊᖅᑐᓕᕆᓂᖅ 

ᐃᖅᑲᓇᐃᔭᖅᑐᓕᕆᓂᕐᓗ ᐊᒻᒪᓗ ᑮᓇᐅᔾᔭᑦᓵᖏᑦ, ᐃᓪᓗᓕᕆᓂᕐᒧᑦ ᐃᓚᒌᓪᓗ ᖃᓄᐃᓕᖓᓂᖏᓐᓄᑦ. 

 

ᑐᑭᓯᒋᐊᕈᑎᓂᒃ ᑐᑦᓯᕋᖅᑕᐅᕙᑦᑐᑦ 

ᑭᒡᓕᓯᓂᐊᖅᑎᒃᑯᑦ ᐊᒥᓱᓂᒃ ᑐᑦᓯᕋᕐᕕᐅᕙᑦᑐᑦ ᑭᒡᓕᓯᓂᐊᖅᑕᒥᓂᕐᓂᒃ ᑐᑭᓯᒋᐊᕈᑎᓂᒃ 

ᑐᓴᕆᐊᕐᕕᐅᒍᒪᕙᑦᑐᑎᓪᓗ ᑭᒡᓕᓯᓂᐊᖅᑐᓕᕆᓂᕐᒧᑦ ᑐᕌᖓᔪᓂᒃ ᓄᓇᕗᒻᒧᑦ ᓄᓇᕗᒻᒥᐅᓄᓪᓗ. 

ᑐᑦᓯᕋᕐᕕᐅᕙᑦᑐᑦ ᐊᒥᓱᓂᒃ ᑐᑦᓯᕋᕐᓂᖅᐹᖑᕙᑦᑐᑎᒃ ᐊᓯᖏᑦ ᓄᓇᕗᑦ ᒐᕙᒪᒃᑯᖏᓐᓂ ᐱᓕᕆᕕᖏᓐᓂᒃ. ᐊᒥᓱᑦ 

ᑐᑦᓯᕋᐅᑎᐅᕙᒻᒥᔪᑦ ᓄᓇᕗᒻᒥ ᐊᕕᑦᑐᖅᓯᒪᓂᐅᔪᓂᓗ ᑲᑐᔾᔨᖃᑎᒌᖏᓐᓂᒃ, ᖃᐅᔨᒪᔨᑕᕐᓂᒃ, ᐊᔾᔨᒌᙱᑦᑐᓂ 

ᓯᓚᑦᑐᓴᕐᕕᔾᔪᐊᓂᒃ, ᐊᑐᐊᒐᓕᕆᓂᕐᒧᑦ ᖃᐅᔨᓴᕐᕕᓐᓂᒃ ᐊᓯᖏᓐᓂᓪᓗ ᑎᒥᐅᔪᓂᒃ ᓄᓇᕗᒻᒦᑦᑐᓂᒃ 

ᐊᓯᖏᓐᓂᓗ ᑲᓇᑕᒥ ᐊᕕᑦᑐᖅᓯᒪᓂᐅᔪᓂᒃ. ᑎᑎᕋᖅᓯᒪᔪᑦ ᐊᑖᓂ ᐃᓚᖏᑦ ‘ᐊᔾᔨᐅᙱᑦᑐᑦ’ ᐊᒻᒪᓗ 

ᑐᑦᓯᕋᖅᑕᐅᓂᖅᐹᖑᖃᑦᑕᖅᑐᑦ ᑭᒡᓕᓯᓂᐊᖅᑎᒃᑯᓐᓂᒃ ᑭᐅᕕᐅᓯᒪᔪᑦ ᐊᕐᕌᒎᓚᐅᖅᑐᒥ: 

 

ᖃᓄᐃᑦᑐᓂᒃ ᐃᓄᖃᕐᓂᖏᑦ ᓲᕐᓗ ᖃᑦᓯᐅᓱᕆᔭᐅᓂᖏᑦ ᓂᕆᐅᒋᔭᐅᓂᖏᓪᓗ ᖃᑦᓯᐅᓛᕐᓂᖏᑦ 

ᑐᑦᓯᕋᐅᑕᐅᓂᖅᐹᖑᖃᑦᑕᓚᐅᖅᑐᑦ ᑎᑎᕋᖅᓯᒪᔪᑦ. ᓇᓗᓇᐃᔭᖅᓯᒪᔪᓂᒃ ᑐᑦᓯᕋᖅᑐᖃᓚᐅᖅᑐᖅ ᓄᓇᕗᒻᒥ 

ᖃᑦᓯᐅᓱᕆᔭᐅᓂᖏᓐᓂᒃ ᐊᒡᒍᑐᖅᓯᒪᓗᑎᒃ ᐅᑭᐅᖏᑦ, ᐊᕐᓇᐃ/ᐊᖑᑏᑦ, ᓄᓇᓕᑎᒍᑦ ᐊᕕᑦᑐᖅᓯᒪᓂᑎᒍᓪᓗ. 

ᐊᒥᓱᓂᒃ ᑐᑦᓯᕋᖅᑐᖃᓚᐅᕐᒥᔪᖅ ᐊᔾᔨᐅᙱᑦᑐᓂᒃ ᐊᒡᒍᑐᖅᓯᒪᔪᓂᒃ ᓄᓇᓕᓐᓂ ᖃᑦᓯᐅᓱᕆᔭᐅᓂᖏᓐᓂᒃ 

ᓂᕆᐅᒋᔭᐅᔪᓂᒃ. ᑐᑦᓯᕋᖅᑐᖃᓚᐅᕐᒥᔪᖅ ᖃᑦᓯᐅᓂᖏᓐᓂᒃ ᐃᓅᒍᓐᓃᖅᑐᒥᓃᑦ ᐃᓅᓕᖅᑐᒥᓃᓪᓗ, 

ᐃᒻᒥᓃᖅᑐᒥᓃᑦ ᐊᒻᒪᓗ ᖃᑦᓯᐅᓂᖏᓐᓂᒃ ᓄᑦᑎᖅᑐᒥᓃᑦ. 

 

ᑕᐃᒫᑦᓴᐃᓐᓇᖅ ᐊᕐᕌᒍᑕᒫᑦ, ᐃᖅᑲᓇᐃᔭᖅᑐᓕᕆᓂᕐᒧᑦ ᑭᒡᓕᓯᓂᐊᕈᑕᐅᓯᒪᔪᑦ 

ᑐᑦᓯᕋᖅᑕᐅᓂᖅᐹᖑᖃᑦᑕᓚᐅᕐᒥᔪᑦ ᑭᒡᓕᓯᓂᐊᖅᑎᒃᑯᑦ ᐸᐸᑎᖏᓐᓂᒃ. ᑐᑦᓯᕋᖃᑦᑕᓚᐅᖅᑐᑦ 

ᖃᓄᐃᑦᑑᓂᖏᓐᓂᒃ ᐃᖅᑲᓇᐃᔭᖅᑏᑦ ᖃᑦᓯᐅᓂᖏᑦ, ᐃᖅᑲᓇᐃᔭᖅᑐᑦ ᐃᖅᑲᓇᐃᔮᖃᙱᑐᓪᓗ ᑭᒃᑯᑐᐃᓐᓇᐃᑦ, 

ᐃᖅᑲᓇᐃᔭᖅᑐᑦ ᐃᖅᑲᓇᐃᔭᙱᑐᓪᓗ ᐃᓚᐅᖃᑕᐅᔪᓪᓗ ᖃᑦᓯᐅᓂᖏᑦ, ᐃᖅᑲᓇᐃᔮᖏᑦ ᖃᓄᐃᑦᑑᓂᖏᑦ 

ᓇᒥᓗ ᐃᖅᑲᓇᐃᔭᕐᒪᖔᑕ ᐊᒻᒪᓗ ᐊᕝᕕᐊᕈᑎᐅᔪᑦ ᐃᖅᑲᓇᐃᔭᕈᓐᓇᓂᕐᒧᑦ ᐃᓄᓐᓄᑦ ᐊᓯᖏᓐᓄᓪᓗ 

ᐅᕕᓂᖃᑎᒌᙱᑦᑐᓄᑦ ᖃᑦᓯᓂᓪᓗ ᐅᑭᐅᖃᕐᒪᖔᑕ. ᑐᑭᓯᒋᐊᕈᑏᑦ ᑐᑦᓯᕋᖅᑕᐅᓚᐅᕐᒥᔪᑦ ᑕᖅᑭᑕᒫᑦ 

ᐊᕐᕌᒍᑕᒫᓪᓗ ᐃᖅᑲᓇᐃᔭᖅᑐᓕᕆᓂᕐᒧᑦ ᐊᓯᔾᔨᖅᐸᓪᓕᐊᖃᑦᑕᕐᓂᖏᑦ ᑐᑭᓯᒋᐊᕈᑏᓪᓗ 

ᐃᖅᑲᓇᐃᔭᙱᑐᖅᓯᐅᑎᑖᖃᑦᑕᕐᓂᖏᑦ ᐊᒡᒍᑐᖅᓯᒪᓪᓗᑎᒃ ᖃᓄᐃᑦᑑᓂᖏᑦ ᐃᑲᔫᓯᐊᖅᑖᕆᕙᑦᑕᖏᑦ 

ᑭᖑᓂᑦᑎᓐᓂᓗ ᐃᖅᑲᓇᐃᔭᙱᑐᖅᓯᐅᑎᑖᖃᑦᑕᕐᓂᖏᑦ ᑭᒃᑯᑐᐃᓐᓇᐃᑦ ᐃᑲᔫᓯᐊᖅᑖᐸᑦᑐᑦ. 

 

ᐊᒥᓱᓂᒃ ᑐᑦᓯᕋᖅᑐᖃᓚᐅᖅᑐᖅ ᐱᕋᔭᑦᑐᓕᕆᓂᕐᒧᑦ ᐃᖅᑲᖅᑐᐃᕕᓕᕆᓂᕐᒧᓪᓗ ᑭᒡᓕᓯᓂᐊᕈᑎᓂᒃ, 

ᐃᓚᒋᔭᐅᓪᓗᑎᒃ ᓇᓗᓇᐃᔭᖅᓯᒪᔪᓂᒃ ᖃᑦᓯᐅᓂᖏᓐᓂᒃ ᐱᕋᔭᒍᑎᒥᓂᐅᔪᑦ ᐱᕋᔭᑉᐸᑦᑐᓪᓗ ᖃᑦᓯᐅᓂᖏᓐᓂᒃ, 

ᐊᑕᖏᖅᑐᒋᑦ ᐃᒻᒥᒃᑯᓪᓗ ᓄᓇᓕᓐᓂ. ᑐᑦᓯᕋᐅᑎᒥᓃᑦ ᐱᔾᔪᑎᓖᑦ ᐊᐃᑉᐸᕐᒥᓂᒃ ᐋᓐᓂᖅᑎᕆᖃᑦᑕᓂᕐᒧᑦ 

ᐊᒻᒪᓗ/ᐅᕝᕙᓗ ᐊᖏᕐᕋᖏᓐᓂ ᐋᓐᓂᖅᑎᕆᓂᐅᕙᑦᑐᓂᒃ ᐱᓚᐅᕐᒥᔪᑦ. ᐃᓕᓐᓂᐊᖅᑐᓕᕆᓂᕐᒧᑦ ᑐᑭᓯᒋᐊᕈᑏᑦ 

ᐱᔭᐅᒍᒪᓗᐊᙳᐊᓚᐅᕐᒥᔪᑦ, ᐱᓗᐊᖅᑐᒥ ᖃᑦᓯᐅᖃᑦᑕᕐᓂᖏᑦ ᐃᓕᓐᓂᐊᖅᑏᑦ, ᖃᓄᑎᒋ ᐅᐸᖃᑦᑕᕐᓂᖏᑦ 

ᐊᒻᒪᓗ ᓯᓚᑦᑐᓴᕐᕕᓐᓂ ᐱᔭᕇᖅᐸᑦᑐᑦ ᖃᑦᓯᐅᒻᒪᖔᑕ. ᐊᓯᖏᓐᓂᒃ ᑐᑭᓯᒋᐊᕈᑎᓂᒃ ᑐᑦᓯᕋᖃᑦᑕᓚᐅᕐᒥᔪᑦ 

ᑎᒥᒥᒍᑦ ᐊᔪᕈᑎᓕᓐᓂᒃ ᐃᑲᔫᓯᐊᖅᑖᖅᐸᑦᑐᓂᓪᓗ. 

 

ᑐᑦᓯᕋᖅᑕᐅᒐᔪᖃᑦᑕᓚᐅᕐᒥᔪᑦ ᓇᒻᒥᓂᖃᖅᑐᓕᕆᓂᕐᒧᑦ ᑮᓇᐅᔭᓕᐅᕈᑎᐅᒍᓐᓇᖅᑐᓄᓪᓗ ᑭᒡᓕᓯᓂᐊᕈᑎᒥᓃᑦ - 

ᑲᓇᑕᒥ ᐃᓅᓇᓱᐊᕐᓂᕐᒧᑦ ᐊᑭᖃᕐᓂᖓ ᑕᒪᒃᑮᒃ ᖃᑦᓯᐅᓪᓚᑦᑖᕐᒪᖔᑕ, ᖃᑦᓰᓐᓇᐅᓂᖏᑦ ᐊᒻᒪᓗ ᐊᑐᓂᑦ 

ᑲᓇᑕᒥ ᐃᓅᓇᓱᐊᕐᓂᕐᒧᑦ ᐊᑭᖏᓐᓂᒃ ᐊᒡᒍᑐᖅᓯᒪᔪᓂᒃ, ᓂᐅᕕᐊᑦᓴᐃᑦ ᐊᑭᖏᓐᓂᒃ ᓇᓗᓇᐃᕈᑎᓂᒃ, 

ᑮᓇᐅᔾᔭᑦᓵᓂᒃ ᐊᒻᒪᓗ ᑖᒃᓰᔭᖅᑎᐅᔪᑦ ᖃᑦᓯᐅᓂᖏᓐᓂᒃ ᐅᑎᖅᑐᑦᓴᓕᐅᖅᑐᒥᓃᑦ ᐃᖅᑲᓇᐃᔮᖏᑎᒍᑦ 

ᑮᓇᐅᔾᔭᑦᓵᖏᑦ, ᕿᑎᐊᒍᑦ ᖃᑦᓯᐅᓂᖏᑦ ᑮᓇᐅᔾᔭᑦᓵᑦ ᐊᑐᓂᑦ ᓄᓇᓕᓐᓂ ᐊᒻᒪᓗ ᑭᒃᑯᑐᐃᓐᓇᐃᑦ ᑎᒥᒥᒍᑦ 

ᐊᔪᕈᑎᓖᑦ ᐃᑲᔫᓯᐊᖅᑖᖃᑦᑕᕐᒪᖔᑕ. 

 

ᐊᔾᔨᐅᙱᑦᑐᑦ ᐊᒡᒍᑐᖅᑕᐅᓯᒪᔪᑦ 2011 ᑲᓇᑕᒥ ᐊᖏᕐᕋᖏᓐᓂ ᑭᒡᓕᓯᓂᐊᓚᐅᖅᑎᓪᓗᒋᑦ 

ᑐᓴᖅᑕᐅᒍᒪᓂᖅᐹᖑᖃᑦᑕᓚᐅᕐᒥᔪᑦ ᕿᓂᖅᑎᓪᓗᒋᑦ ᓄᓇᓕᓐᓃᖔᖅᑐᓂᒃ ᑐᑭᓯᒋᐊᕈᑎᓂᒃ ᐊᑐᐃᓐᓇᔪᑑᒻᒪᑕ 

ᑖᒃᑯᑎᒎᓇ ᑐᑭᓯᒋᐊᕈᑎᒃᑯᑦ. ᑐᓴᖅᑕᐅᒍᒪᖃᑦᑕᓚᐅᖅᑐᑦ ᐃᓚᖏᑦ ᐃᖅᑲᓇᐃᔭᖅᑐᓕᕆᓂᕐᒧᑦ 

ᐃᖅᑲᓇᐃᔮᖃᖅᑐᓄᓪᓗ ᑐᑭᓯᒋᐊᕈᑏᑦ, ᓄᓇᓕᓐᓃᖔᖅᑐᒃ ᑐᑭᓯᒋᐊᕈᑏᑦ ᐊᖏᕐᕋᖏᓐᓂ ᖃᓄᐃᑦᑑᓂᖏᓐᓂᒃ, 

ᐅᖃᐅᓯᓕᕆᓂᕐᒧᑦ, ᐃᓄᐃᑦ ᒥᑦᓵᓄᑦ, ᑮᓇᐅᔾᔭᑦᓵᖏᑦ, ᐃᖅᑲᓇᐃᔭᖅᑐᓕᕆᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᓪᓗ. 

 

ᖃᐅᔨᓴᕐᓂᕐᒧᑦ ᕿᒥᕐᕈᐃᖃᑦᑕᓂᕐᒧᓪᓗ ᖃᓄᐃᓕᐅᕈᑎᐅᕙᑦᑐᑦ 

 

ᓄᓇᕗᒻᒥ ᑭᒡᓕᓯᓂᐊᖅᑏᑦ ᐊᔾᔨᒌᙱᑦᑐᓂᒃ ᐊᖏᔫᑎᓂᒃ ᖃᐅᔨᓴᕈᑎᖃᓚᐅᖅᑐᑦ ᕿᒥᕐᕈᐃᓪᓗᑎᓪᓗ 

ᐱᓕᕆᐊᓂᒃ ᐊᕐᕌᒎᓚᐅᖅᑐᒥ. ᐃᓚᖏᑦ ᑲᓇᑕᒥ ᖃᑦᓯᐅᓂᖏᓐᓂᒃ ᓈᓴᐃᓂᖅ, ᓄᓇᕗᒻᒥ ᓂᖀᑦ ᐊᑭᖏᓐᓂᒃ 

ᑭᒡᓕᓯᓂᐊᕐᓂᖅ, ᓄᓇᓕᓐᓂ ᖃᑦᓯᐅᓱᕆᔭᐅᓂᖏᓐᓂᒃ ᓲᕐᓘᕈᑎᖃᕐᓂᖅ ᓂᕆᐅᒋᔭᖃᕐᓂᕐᓗ, 

ᖃᐅᔨᓴᖅᐸᓪᓕᐊᓂᕐᒧᑦ ᐱᓕᕆᐊᑦ, ᐃᑲᔪᖅᑐᑎᒃ ᐱᔾᔪᑕᐅᑎᓪᓗᒍ ᐃᓛᒃᑰᖅᑐᖅ 23 ᓄᓇᕗᒻᒥ 

ᓄᓇᑖᖅᓯᒪᓂᕐᒧᑦ ᐊᖏᕈᑎᓂ, ᐱᐅᓯᕚᓪᓕᖅᑎᑦᓯᓂᕐᒧᑦ ᐃᖅᑲᓇᐃᔭᖅᑐᓕᕆᓂᕐᒧᑦ ᓇᓗᓇᐃᕈᑎᓂᒃ, ᑕᖅᑭᑕᒫᑦ 

ᐃᖅᑲᓇᐃᔭᖅᑐᓕᕆᓂᕐᒧᑦ ᑭᒡᓕᓯᓂᐊᕈᑎᒥᓂᕐᓂᒃ ᖃᐅᔨᓴᖃᑦᑕᓂᕐᒧᑦ, ᓄᓇᓕᓐᓂ ᐃᓅᓯᓕᕆᓂᕐᒧᑦ 

ᑮᓇᐅᔭᓕᕆᓂᕐᒧᓪᓗ ᑐᑭᓯᒋᐊᕈᑎᓂᒃ ᓄᐊᑦᓯᓂᕐᒧᑦ ᐊᓯᖏᓐᓂᓪᓗ ᑲᔪᓯᒍᑕᐅᖏᓐᓇᖅᑐᓂᒃ 

ᖃᐅᔨᓴᖅᐸᓪᓕᐊᓂᕐᒧᑦ ᐱᓕᕆᐊᓂᒃ. 

 

ᑲᓇᑕᒥ ᖃᑦᓯᐅᓕᕐᓂᖏᑦ ᓈᓴᖅᑕᐅᖃᑦᑕᕐᓂᖏᑦ 



 

 Page 5 9/18/2017 
 

ᑕᐃᒫᑦᓴᐃᓐᓇᖅ ᑭᖑᓂᑦᑎᓐᓂ ᓈᓴᐃᖃᑦᑕᖅᑎᓪᓗᒋᑦ, ᓄᓇᕗᒻᒥ ᑭᒡᓕᓯᓂᐊᖅᑎᒃᑯᑦ ᒪᐅᓇᑐᐃᓐᓇᖅ 

ᐃᑲᔪᓚᐅᖅᑐᑦ ᑲᓇᑕᒥ ᑭᒡᓕᓯᓂᐊᖅᑎᒃᑯᓐᓂᒃ 2016 ᑲᓇᑕᒥ ᖃᑦᓯᐅᓂᖏᓐᓂᒃ ᓈᓴᐃᑎᓪᓗᒋᑦ. ᑕᐃᒪᙵᑦ, 

ᑲᓇᑕᒥ ᑭᒡᓕᓯᓂᐊᖅᑎᒃᑯᑦ ᑐᑦᓯᕋᖃᑦᑕᖅᑐᑦ ᑭᒡᓕᓯᓂᐊᖅᑎᒃᑯᓐᓂᒃ ᓄᐊᑦᓯᖁᔨᓪᓗᑎᒃ ᐊᒻᒪᓗ ᓇᒧᑦ 

ᖃᐅᔨᒋᐊᕐᕕᑦᓴᓂᒃ ᐊᑐᓂᑦ ᓄᓇᓕᓐᓂ ᓄᐊᑦᓯᓪᓗᑎᒃ ᑎᑎᕋᖅᓯᒪᔪᓂᒃ ᒪᐃᔭᐃᑦ ᐊᑎᖏᓐᓂᒃ, 

ᐊᓪᓚᑦᑎᖏᓐᓂᒃ, ᑲᑎᒪᔨᖏᑕ ᐊᑎᖏᓐᓂᒃ, ᒐᕙᒪᒃᑯᑦ ᑐᑦᑕᕐᕕᖏᓐᓂᒃ, ᓈᓚᐅᑎᖃᕐᕕᖏᓐᓂᒃ ᐊᓯᖏᓪᓗ. 

ᖃᐅᔨᒋᐊᕐᕕᑦᓴᑖᕆᐊᖃᓚᐅᖅᑐᑦ ᑐᓴᐅᒪᑎᑦᓯᓂᕐᒧᑦ, ᓇᓗᓇᐃᖅᓯᖃᑦᑕᓂᕐᒧᑦ ᖃᖓᒃᑯᑦ ᓄᐊᑦᓯᓛᕐᒪᖔᑕ 

ᐅᓪᓗᖏᓐᓂᒃ, ᐃᖅᑲᓇᐃᔭᖅᑎᑦᓴᖅᓯᐅᖅᑎᓪᓗᒋᑦ ᓄᓇᓕᓐᓂᓗ ᐃᑲᔪᖅᑎᑦᓴᖅᓯᐅᑎᓪᓗᒋᑦ/ᑐᓵᔨᓯᐅᖅᑎᓪᓗᒋᑦ. 

ᓄᓇᕗᒻᒥ ᑭᒡᓕᓯᓂᐊᖅᑎᒃᑯᑦ ᓄᐊᑦᓯᓚᐅᕐᒥᔪᑦ ᓄᓇᓕᓐᓂ ᓄᓇᙳᐊᓂᒃ ᐊᓯᖏᓐᓂᓪᓗ ᑎᑎᕋᖅᓯᒪᔪᓂᒃ 

ᐃᑲᔫᑎᑦᓴᓂᒃ ᑲᓇᑕᒥ ᑭᒡᓕᓯᓂᐊᖅᑎᒃᑯᓐᓄᑦ ᐊᕝᕕᐊᕈᑎᖃᓕᕐᓂᖅᑲᑕ ᐊᑲᐅᙱᓕᐅᕈᑎᖃᓕᕐᓂᖅᑲᑕᓗ 

ᓄᐊᑦᓯᕙᓪᓕᐊᑎᓪᓗᒋᑦ. 

 

ᐅᓪᓗᓪᓚᑦᑖᖓᑦ ᓈᓴᐃᓂᕐᒧᑦ ᖃᑦᓯᐅᓂᖏᓐᓂᒃ ᑲᓇᑕᒥ ᒪᐃ 2016-ᖑᒐᓗᐊᖅᑎᓪᓗᒍ, ᓄᓇᕗᒻᒥ ᓄᓇᓖᑦ 

ᓇᓗᓇᐃᖅᑕᐅᓯᒪᕙᑦᑐᑦ ᓯᕗᓪᓕᖅᐹᖅᓯᐅᑎᐅᓂᖏᓐᓂᒃ ᓈᓴᐃᕕᐅᖃᑦᑕᕐᓂᖏᑦ. ᑕᐃᒪᐃᒻᒪᑦ, ᓈᓴᐃᓚᐅᖅᑐᑦ 

ᐊᑯᓐᓂᖓᓂ ᕕᕝᕗᐊᓕ 1, ᐊᒻᒪᓗ ᒫᑦᓯ 31, 2016. ᓈᓴᐃᔪᑦ ᐳᓚᕋᖃᑦᑕᓚᐅᖅᑐᑦ ᐊᖏᕐᕋᕆᔭᐅᔪᓄᑦ 

ᓈᓴᐃᓪᓗᑎᒃ ᓄᓇᕗᒻᒥᐅᓂᒃ ᑎᑭᐅᑎᒍᓐᓇᖅᓯᓚᐅᖅᑐᑦ 95 ᐳᓴᓐᑎᖏᓐᓂᒃ ᓄᓇᕗᒻᒥ. 

 

ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ ᐃᑲᔪᖃᑦᑕᕐᓂᖅᓴᐅᓕᓛᖅᑐᑦ ᐊᕐᕌᒎᓛᖅᑐᒥ ᑭᒡᓕᓯᓂᐊᖅᑐᖃᓚᐅᖅᑎᓪᓗᒍ 

ᖃᐅᔨᓴᕈᑕᐅᑎᓪᓗᒋᑦ. ᑲᓇᑕᒥ ᑭᒡᓕᓯᓂᐊᖅᑎᒃᑯᑦ ᖃᐅᔨᓴᖅᐸᑦᑐᑦ ᓄᐊᑦᓯᒋᐊᓚᐅᖅᑎᓪᓗᒋᑦ ᓇᓂᓯᖃᑦᑕᓂᕐᒧᑦ 

ᑎᑎᕋᖅᐸᓪᓕᐊᖃᑦᑕᓂᕐᒧᓪᓗ ᓄᓇᕗᒻᒥᐅᓂᒃ ᓈᓴᖅᑕᐅᓯᒪᔪᓂᒃ ᐊᑕᐅᓯᐊᑐᐃᓐᓇᐅᙱᑦᑐᖅ ᐅᕝᕙᓘᓐᓃᑦ 

ᐋᒥᑕᒥᓂᐅᔪᓂᒃ ᓈᓴᐃᔪᖃᖅᑎᓪᓗᒍ. ᓄᓇᕗᒻᒥ ᑭᒡᓕᓯᓂᐊᖅᑎᒃᑯᑦ ᐃᑲᔪᖅᐸᓪᓕᐊᖏᓐᓇᕐᓂᐊᖅᑐᑦ 

ᐊᑐᐃᓐᓇᐅᑎᑦᓯᓗᑎᒃ ᑎᑎᕋᖅᓯᒪᔪᖁᑎᖏᓐᓂᒃ, ᓄᓇᓕᓐᓂ ᐱᓕᕆᖃᑦᑕᕐᓂᒃᑯᑦ ᖃᐅᔨᒋᐊᖃᑦᑕᓂᒃᑯᓪᓗ 

ᑲᓇᑕᒥ ᑭᒡᓕᓯᓂᐊᖅᑎᒃᑯᑦ ᓈᓴᖅᓯᒪᔭᖏᓐᓂᒃ ᓄᓇᕗᑦ ᒐᕙᒪᒃᑯᖏᓐᓃᑦᑐᓂᓪᓗ ᓄᐊᑕᐅᓯᒪᔪᓂᒃ. ᑕᒪᒃᑯᐊ 

ᖃᐅᔨᓴᕐᓃᑦ ᐊᔾᔨᒌᙱᓐᓂᖏᓐᓂᓪᓗ ᕿᒥᕐᕈᓃᑦ ᓄᓇᕗᒻᒥ ᑭᒡᓕᓯᓂᐊᖅᑎᒃᑯᓐᓄᑦ ᓇᓗᓇᐃᖅᑕᐅᓯᒪᖁᓪᓗᒍ 

ᓄᓇᕗᒻᒥᐅᑦ ᐋᒥᑕᒥᓂᐅᔪᑦ ᓈᓴᐃᔪᖃᖅᑎᓪᓗᒍ ᓈᓴᖅᑕᐅᑦᓯᐊᖁᓪᓗᒋᑦ ᓄᓇᕗᒻᒥᐅᑦ ᓈᓴᖅᑕᐅᓯᒪᔪᑦ 

ᐋᖅᑭᒋᐊᖅᑕᐅᒍᑎᖏᓪᓗ ᑕᒻᒪᖅᓯᒪᖃᑦᑕᖁᓇᒋᑦ. 

 

ᓄᓇᕗᒻᒥ ᓂᖀᑦ ᐊᑭᖏᓐᓂᒃ ᑭᒡᓕᓯᓂᐊᕐᓂᖅ 

ᐊᕐᕌᒎᓯᒪᔪᓂ ᓯᑕᒪᓂᒃ, ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ ᑲᒪᖃᑦᑕᖅᓯᒪᔪᑦ ᓄᓇᕗᒻᒥ ᓂᖀᑦ ᐊᑭᖏᓐᓂᒃ 

ᑭᒡᓕᓯᓂᐊᖃᑦᑕᓂᕐᒥᒃ. ᐱᔾᔪᑎᖃᓗᐊᖅᑐᖅ ᑭᒡᓕᓯᓂᐊᖃᑦᑕᕐᓂᖅ ᓄᐊᑦᓯᒍᒪᓪᓗᑎᒃ ᑐᑭᓯᒋᐊᕈᑎᓂᒃ 

ᐃᑲᔪᕈᑕᐅᓂᐊᖅᑐᓂᒃ ᖃᐅᔨᓴᖃᑦᑕᓂᕐᒧᑦ ᖃᐅᔨᓴᖅᐸᓪᓕᐊᓂᕐᒧᓪᓗ ᐃᓅᓇᓱᐊᕐᓂᕐᒧᑦ ᐊᑭᖏᓐᓂᒃ 

ᐊᔾᔨᒌᙱᑦᑑᑎᐅᓂᖏᓐᓂᒃ ᓄᓇᕗᒻᒥ ᓄᓇᓕᖏᓐᓂ. ᒐᕙᒪᒃᑯᑦ ᑐᑦᑕᕐᕕᖏᑦ ᐊᑐᓂᑦ ᓄᓇᓕᓐᓂ ᐋᒡᒐᑐᐊᖅ 

ᐃᖃᓗᓐᓂ ᓄᐊᑦᓯᖃᑦᑕᖅᑐᑦ ᐊᑭᖏᓐᓂᒃ ᑯᐊᐸᒃᑯᓐᓂ ᐊᒻᒪᓗ/ᐅᕝᕙᓗ ᓂᐅᕕᖅᑎᒃᑯᑦ ᓂᐅᕕᕐᕕᖏᓐᓂ 

ᐊᕐᕌᒎᓯᒪᔪᓂ ᐱᖓᓱᓂᒃ. 

 

ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ ᐊᕐᕌᒎᑉ ᐱᒋᐊᙵᕐᓂᖓᓂ ᓇᕿᑦᑕᐃᓚᐅᖅᑐᑦ, ᐋᖅᑭᑦᓱᐃᓪᓗᑎᒃ 

ᑐᓂᐅᖅᑲᐃᓪᓗᑎᓪᓗ ᑐᑭᓯᒋᐊᕈᑎᓂᒃ 2015 ᓄᓇᕗᒻᒥ ᓂᖀᑦ ᐊᑭᖏᓐᓂᒃ ᑭᒡᓕᓯᓂᐊᕈᑎᓂᒃ. 

ᑐᓂᐅᖅᑲᐃᓂᖅ ᖃᐅᔨᓴᕈᑎᖃᕐᓂᕐᓗ ᐱᔭᕇᖅᑕᐅᓚᐅᖅᑐᑦ. ᑭᒡᓕᓯᓂᐊᕈᑎᒥᓃᑦ ᑎᑎᕋᖅᑕᐅᓯᒪᔪᑦ 

ᓴᖅᑭᖅᑎᑕᐅᓚᐅᖅᑐᑦ ᑐᓂᐅᖅᑲᐃᕕᒋᕙᑦᑕᖏᓐᓄᑦ, ᐊᒻᒪᓗ; ᐊᔾᔨᒌᙱᑦᑐᓂᒃ ᑐᑭᓯᒋᐊᕈᑎᓂᒃ ᑎᑎᕋᖅᓯᒪᔪᓂᒃ 

ᓴᖅᑭᔮᖅᑎᑕᐅᓪᓗᑎᒃ ᑭᒡᓕᓯᓂᐊᖅᑎᒃᑯᑦ ᐃᑭᐊᖅᑭᕕᖓᓂ ᔪᓚᐃᒥᒃ ᓯᑎᐱᕆᒧᑦ 2015. ᐊᑕᖏᖅᑐᒋᑦ, 

ᓴᖅᑭᖅᑕᐅᓚᐅᖅᑐᑦ ᐃᓚᒋᓕᐅᔾᔨᓯᒪᖃᑦᑕᓚᐅᖅᑐᑦ ᐊᑭᖏᓐᓂᒃ ᐊᔾᔨᒌᙱᓐᓂᖏᓐᓂᒃ ᐊᔾᔨᒌᙱᑦᑐᑦ ᓂᖀᑦ 

ᓂᕿᐅᙱᑦᑐᐃᓪᓗ ᓂᐅᕕᐊᑦᓴᐃᑦ ᓄᓇᓕᓐᓂ, ᐊᕕᑦᑐᖅᓯᒪᓂᐅᔪᓂ ᐊᒻᒪᓗ ᓂᐅᕕᐊᑦᓴᐃᑦ ᐊᑭᖏᑦ 

ᓇᓗᓇᐃᕈᑎᓂ ᑐᑭᓯᒋᐊᕐᕕᖓᓂ ᑲᓇᑕᒧᑦ. 

 

ᐊᐃᑉᐸᖓᓐᓂᓂ ᐊᕐᕌᒎᑉ ᐃᓗᐊᓂ ᐊᑐᖅᑕᐅᓚᐅᖅᑐᑦ ᐸᕐᓇᐃᓂᕐᒧᑦ, ᐅᐸᓗᖓᐃᔭᐃᓂᕐᒧᑦ ᑲᒪᒋᔭᖃᕐᓂᒧᓪᓗ 

2016 ᑭᒡᓕᓯᓂᐊᕐᓂᕐᒧᑦ ᐊᐅᓚᑕᐅᓛᖅᑐᓂᒃ. ᑭᒡᓕᓯᓂᐊᕈᑦᓴᐃᑦ ᐱᐅᓯᕚᓪᓕᖅᑕᐅᓚᐅᖅᑐᑦ 2016 ᓄᓇᕗᒻᒥ 

ᓂᖀᑦ ᐊᑭᖏᓐᓂᒃ ᑭᒡᓕᓯᓂᐊᓛᖅᑎᓪᓗᒋᑦ. ᒪᕐᕉᒃ ᐊᓯᔾᔨᖅᑕᐅᓯᒪᓗᐊᙳᐊᖅᑑᒃ ᐱᐅᓯᕚᓪᓕᖅᑕᐅᓪᓗᑎᒃ 

ᐊᑐᐊᒐᐃᑦ ᐅᖃᓕᒫᒐᐃᑦ ᐊᒻᒪᓗ ᓄᑖᖅ “ᐊᑐᖅᐸᑦᑐᓄᑦ ᐊᔪᕐᓇᙱᓐᓂᖅᓴᐃᑦ” ᐱᓕᕆᔾᔪᓯᐅᓂᖓᑦ 

ᑭᒡᓕᓯᓂᐊᕈᑎᓄᑦ ᑎᑎᕋᕐᕕᑦᓴᖏᓐᓄᑦ. ᑲᑎᓕᒫᖅᑐᒋᑦ 141 ᓂᐅᕕᐊᑦᓴᐃᑦ ᑭᒡᓕᓯᓂᐊᖅᑕᐅᓚᐅᖅᑐᑦ 2016-ᒥ 

(122 ᓂᖀᑦ ᐊᒻᒪᓗ 19 ᓂᕿᐅᙱᑦᑐᑦ ᓂᐅᕕᐊᑦᓴᐃᑦ). ᐊᓯᒃᑲᓐᓂᖏᑦ, ᓲᕐᓗ ᓱᐴᔫᖅᓯᐅᑎᑦ ᐅᖅᓱᐊᓗᐃᑦ 

ᐃᓚᒋᓕᐅᔾᔭᐅᓚᐅᖅᑐᑦ, ᐃᓚᒋᓕᐅᔾᔭᐅᖁᔭᐅᓪᓗᑎᒃ ᓄᓇᓕᓐᓂ ᐃᖅᑲᓇᐃᔭᖅᑎᓄᑦ. 

 

ᑭᒡᓕᓯᐊᕐᓂᖅ 2016 ᓄᓇᕗᒻᒥ ᓂᖀᑦ ᐊᑭᖏᓐᓂᒃ ᐱᒋᐊᓚᐅᖅᑐᑦ ᕕᕝᕗᐊᓕᐅᑉ ᕿᑎᐊᓂ. ᓄᓇᕗᒻᒥ 

ᑭᒡᓕᓯᓂᐊᖅᑎᒃᑯᑦ ᑎᑎᖅᑲᓂᐊᕐᕕᒃᑯᑦ ᐊᐅᓪᓚᖅᑎᑦᓯᓚᐅᖅᑐᑦ ᒐᕙᒪᒃᑯᑦ ᑐᑦᑕᕐᕕᖏᓐᓄᑦ ᑭᒡᓕᓯᓂᐊᕐᓂᕐᒧᑦ 

ᑲᑎᖅᓱᖅᑕᐅᓯᒪᔪᓂᒃ ᐃᓗᓕᖃᖅᑐᑎᒃ; ᑭᒡᓕᓯᓂᐊᕐᓂᕐᒧᑦ ᐊᑐᐊᒐᐃᑦ ᐅᖃᓕᒫᒐᐃᑦ, ᑭᒡᓕᓯᓂᐊᕐᓂᕐᒧᑦ 

ᑎᑎᕋᕐᕕᑦᓴᐃᑦ, ᑎᑎᖅᑲᖅ ᓂᐅᕕᕐᕖᑦ ᐊᖏᔪᖅᑳᖏᓐᓄᑦ ᐊᒻᒪᓗ ᐅᑎᖅᑎᑦᓯᒍᑎᑦᓴᖅ ᐴᑦᓴᔭ 

ᓄᐊᑕᐅᓚᐅᖅᑎᓪᓗᒋᑦ ᐅᑎᖅᑎᑕᐅᓂᐊᕐᖓᑕ ᑭᒡᓕᓯᓂᐊᕈᑎᒥᓃᑦ ᑎᑎᕋᕐᕕᑦᓴᐃᑦ. ᒐᕙᒪᒃᑯᑦ ᑐᑦᑕᕐᕕᖏᑦ 

ᓄᓇᕗᒻᒥ ᓄᓇᓕᓕᒫᖏᓐᓂ ᐳᓚᕋᖃᑦᑕᓚᐅᖅᑐᑦ ᓄᓇᖏᓐᓂ ᓂᐅᕕᕐᕕᖏᓐᓄᑦ ᒫᑦᓯᐅᑎᓪᓗᒍ ᓄᐊᑦᓯᓪᓗᑎᒃ 

ᐊᑭᖏᓐᓂᒃ ᑎᑎᖅᑲᓂᐊᕐᕕᒃᑯᓪᓗ ᐊᐅᓪᓚᖅᑎᑦᓯᓪᓗᑎᒃ ᐱᔭᕇᖅᑕᐅᓯᒪᔪᓂᒃ ᑭᒡᓕᓯᓂᐊᕈᑎᓂᒃ ᓄᓇᕗᒻᒥ 

ᑭᒡᓕᓯᓂᐊᖅᑎᒃᑯᓐᓄᑦ. ᐊᑕᖏᖅᑐᒋᑦ ᑭᒡᓕᓯᓂᐊᕐᓂᕐᒧᑦ ᑎᑎᕋᕐᕕᑦᓴᐃᑦ ᐊᑐᓂᑦ ᓄᓇᓕᓐᓂ 

ᐱᔭᕇᖅᑕᐅᓚᐅᖅᑐᑦ ᒐᕙᒪᒃᑯᑦ ᑐᑦᑕᕐᕕᖏᓐ,ᑦ ᐊᐅᓪᓚᖅᑎᑕᐅᓪᓗᑎᒃ ᓄᓇᕗᒻᒥ ᑭᒡᓕᓯᓂᐊᖅᑎᒃᑯᓐᓄᑦ 

ᐃᓱᓕᑦᑕᕐᕕᖃᖅᑐᑎᒃ ᒫᑦᓯ 25, 2016. 

ᖃᕆᓴᐅᔭᕐᒧᑦ ᑐᖅᑯᖅᑎᖅᑕᐅᓂᖏᑦ, ᓇᕿᑦᑕᖅᑕᐅᓂᖏᑦ ᑐᓂᐅᖅᑲᖅᑕᐅᓂᖏᓪᓗ ᑲᔪᓯᒍᑕᐅᓛᖅᑐᑦ 

ᐊᕐᕌᒎᓛᖅᑐᒧᓄᑦ. ᓄᐊᑕᒥᓃᑦ ᑎᑎᕋᖅᑕᐅᓯᒪᓂᖏᑦ ᐅᖃᓕᒫᒐᒨᖅᑕᐅᓂᖏᓪᓗ ᐱᒋᐊᖅᑕᐅᓛᖅᑐᑦ 

ᓴᖅᑭᖅᑕᐅᓗᑎᓪᓗ ᑐᓂᐅᖅᑕᐃᕕᒋᕙᑦᑕᖏᓐᓄᑦ ᓴᖅᑭᖅᑕᐅᓗᑎᓪᓗ ᑭᒡᓕᓯᓂᐊᖅᑎᒃᑯᑦ ᐃᑭᐊᖅᑭᕕᖓᓂ 

ᐱᒋᐊᕐᓗᓂ ᔫᓂᐅᑉ ᓄᙳᐊᓂ 2016/17 ᐊᕐᕌᒍᖓᓂ. ᓄᓇᕗᒻᒥ ᑭᒡᓕᓯᓂᐊᖅᑎᒃᑯᑦ ᐸᕐᓇᓯᒪᔪᑦ 

ᓄᐊᑦᓯᒃᑲᓐᓂᖃᑦᑕᓛᕐᓂᕐᒥᓂᒃ ᓄᓇᕗᒻᒥ ᓂᖀᑦ ᐊᑭᖏᓐᓂᒃ ᑭᒡᓕᓯᓂᐊᕈᑎᓂᒃ. ᑲᔪᓯᒍᑕᐅᓂᖓ 

ᑭᒡᓕᓯᓂᐊᕐᓂᐅᑉ ᖃᐅᔨᓴᖅᐸᓪᓕᐊᒍᑕᐅᒍᓐᓇᕐᓂᐊᖅᑐᖅ ᓂᐅᕕᐊᑦᓴᐃᑦ ᐊᑭᖏᓐᓂᒃ ᖃᖓᓚᐅᓱᖓᖅ ᐊᑐᓂᑦ 

ᓄᓇᓕᓐᓂᒃ ᐊᔾᔨᒌᙱᓐᓂᖏᓐᓂᓪᓗ ᐊᑭᖏᓐᓂᒃ ᕿᒥᕐᕈᖃᑦᑕᕐᓗᑎᒃ ᓄᓇᓕᓐᓂ ᐊᓯᖏᓐᓂᓗ ᑲᓇᑕᒥ 

ᐊᕕᑦᑐᖅᓯᒪᓂᐅᔪᓂ. 

ᓄᓇᓕᓐᓂ ᖃᑦᓯᓂᒃ ᐃᓄᖃᕐᓂᖏᓐᓂᒃ ᓲᕐᓘᕈᑎᖃᖃᑦᑕᕐᓂᖅ ᓂᕆᐅᒋᔭᐅᓂᖏᓐᓂᓪᓗ ᓯᕗᓂᑦᑎᓐᓂ 
ᑭᒡᓕᓯᓂᐊᖅᑎᒃᑯᑦ ᐋᖅᑭᑦᓱᐃᕙᑦᑐᑦ ᐊᕐᕌᒍᑕᒫᑦ ᓄᓇᕗᒻᒥ ᓄᓇᓕᖏᓐᓂ ᖃᑦᓯᐅᓂᖏᓐᓂᒃ ᓲᕐᓘᕈᑕᐅᔪᓂᒃ. 

ᖃᑦᓯᐅᓂᖏᓐᓂᒃ ᓲᕐᓘᕈᑎᖃᖃᑦᑕᕐᓂᖏᑦ ᓴᖅᑭᖅᑎᑦᓯᒍᑕᐅᕙᑦᑐᑦ “ᖃᑦᓯᐅᓪᓚᑦᑖᕐᓂᖏᓐᓂᒃ” ᓄᓇᓕᓐᓂ 

ᐃᓄᖏᑦ ᖃᑦᓯᐅᓱᕆᔭᐅᓂᖏᑦ, ᒪᓕᑦᑐᒋᑦ ᐃᓗᓕᖏᑦ ᐃᓄᖃᕐᓂᖏᑕ ᖃᑦᓯᐅᓂᖏᑦ ᐊᓯᔾᔨᖃᑦᑕᕐᓂᖏᑦ 

(ᐃᕐᓂᐊᖑᕙᓪᓕᐊᔪᑦ, ᐃᓅᒍᓐᓃᐸᑦᑐᑦ ᓄᑦᑎᐸᑦᑐᓪᓗ) ᐊᑐᖅᐸᑦᑐᑎᓪᓗ ᐊᔾᔨᒌᙱᑦᑐᓂᒃ ᑲᓇᑕᒥ 

ᑭᒡᓕᓯᓂᐊᖅᑎᒃᑯᑦ ᓄᐊᑦᓯᒪᔭᖏᓐᓂᒃ ᐊᐅᓚᑦᓯᓂᕐᒧᓪᓗ ᑎᑎᕋᖅᓯᒪᔭᖏᓐᓂᒃ ᓄᓇᕗᑦ ᒐᕙᒪᒃᑯᖏᓐᓂ. 

ᐋᖅᑭᑦᓱᖅᑕᐅᓂᖏᑦ ᑕᒪᒃᑯᐊ ᐱᓕᕆᔾᔪᓯᐅᔪᑦ ᑭᒡᓕᓯᓂᐊᖅᑎᒃᑯᓐᓄᑦ ᐱᔪᓐᓇᕐᓂᖅᑖᕈᑕᐅᓯᒪᔪᑦ 

ᓴᓇᖃᑦᑕᕈᓐᓇᕐᓗᑎᒃ ᐊᕐᕌᒍᑕᒫᑦ ᓄᓇᓕᓐᓂ ᖃᑦᓯᐅᓱᕆᔭᐅᓂᖏᓐᓂᒃ ‘ᐊᓪᓚᕝᕕᒻᒥᓂ’. ᑕᒻᒪᖅᓯᒪᙱᑦᑐᓂᒃ 

ᓄᓇᓕᓐᓂ ᖃᑦᓯᐅᓱᕆᔭᐅᓂᖏᓐᓂᒃ ᐱᒋᐊᓖᑦ ᐱᓕᕆᐊᓂᒃ ᐸᕐᓇᐃᓂᕐᒧᓪᓗ ᐱᔾᔪᑎᖃᕐᓗᑎᒃ 

ᓇᓕᒧᒌᑦᓯᐊᖅᑐᓂᓪᓗ ᐱᓕᕆᔾᔪᑎᑦᓴᓂᒃ ᐊᑐᖅᑐᑦᓴᓕᐅᖃᑦᑕᑎᓪᓗᒋᑦ. 

 

ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ ᐋᖅᑭᒋᐊᕆᕙᑦᑐᑦ ᓄᑖᕐᖑᕆᐊᕆᕙᑦᑐᑎᓂᓪᓗ ᓄᓇᕗᒻᒥ ᓄᓇᓕᓐᓂ 

ᖃᑦᓯᐅᓱᕆᔭᐅᓂᖏᓐᓂᒃ ᐊᕐᕌᒍᑕᒫᑦ ᐱᓕᕆᖃᑎᖃᖅᑐᑎᒃ ᑲᓇᑕᒥ ᑭᒡᓕᓯᓂᐊᖅᑎᒃᑯᑦ ᐋᖅᑭᒋᐊᖅᓯᒪᔭᖏᓐᓂᒃ 

ᖃᓪᓗᓈᓂ ᐅᑭᐅᖅᑕᖅᑐᒥᓗ ᐃᓄᖃᕐᓂᖏᒃ ᖃᑦᓯᐅᓱᕆᔭᐅᓂᖏᓐᓂᒃ. 2015/16 ᐊᕐᕌᒍᖓᓂ, ᓄᓇᕗᒻᒥ 

ᑭᒡᓕᓯᓂᐊᖅᑎᒃᑯᑦ ᐱᐅᓯᕚᓪᓕᖅᑎᑦᓯᓚᐅᖅᑐᑦ ᓲᕐᓘᕈᑎᖃᖃᑦᑕᓂᕐᒥᒃ ᖃᑦᓯᐅᓱᕆᔭᐅᓂᖏᓐᓂᒃ ᓄᓇᓕᓐᓃᑦᑐᑦ 

ᐅᑎᕐᕕᒋᓪᓗᒍ 2001-ᒧᑦ. ᓯᕗᕐᖓᒍᑦ, ᓄᓇᓕᓐᓂ ᖃᑦᓯᐅᓱᕆᔭᐅᓂᖏᑦ ᐅᑎᖅᓯᒪᓚᐅᖅᑐᑦ 2006-ᒧᑦ. 

ᓄᓇᓕᓐᓂ ᖃᑦᓯᐅᓱᕆᔭᐅᓂᖏᑦ 2001-ᒥᒃ 2015-ᒧᑦ ᐊᒡᒍᑐᖅᑕᐅᓯᒪᓪᓗᑎᒃ ᐅᑭᐅᖏᑦ ᐊᕐᓇᐅᓂᖏᑦ/ 

ᐅᖑᑎᐅᓂᖏᑦ ᐊᑐᐃᓐᓇᐅᔪᑦ ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ ᐃᑭᐊᖅᑭᕕᖏᓐᓂ. 

 

ᑭᒡᓕᓯᓂᐊᖅᑎᒃᑯᑦ ᐱᔭᕇᖅᓯᓚᐅᕐᒥᔪᑦ ᐋᖅᑭᒋᐊᕈᑎᐅᓯᒪᔪᓂᒃ ᓄᓇᓕᓐᓂ ᖃᑦᓯᐅᓱᕆᔭᐅᓂᖏᓐᓂᒃ 

ᐱᓕᕆᔾᔪᑎᖃᖅᑐᑎᒃ 2015/16 ᐊᕐᕌᒍᖓᓂ. ᖃᑦᓯᐅᓱᕆᔭᐅᓂᖏᓐᓂᒃ ᐋᖅᑭᑦᓯᒍᑎᐅᕙᑦᑐᖅ ᐊᑕᖏᖅᑐᓂᒃ 

ᐊᐅᓚᓂᖃᑦᓯᐊᓕᖅᑐᖅ ᓄᓇᓕᓐᓂᓗ ᖃᑦᓯᐅᓱᕆᔭᐅᓂᖏᑦ 2015-ᒥᒃ 2036-ᒧᑦ ᐊᑐᐃᓐᓇᓛᖅᑐᑦ 

ᑭᒡᓕᓯᓂᐊᖅᑎᒃᑯᑦ ᐃᑭᐊᖅᑭᕕᖓᓂ ᐊᕐᕌᒎᓛᖅᑐᒥ. ᐋᖅᑭᒋᐊᖅᑕᐅᓯᒪᔪᑦ ᓂᕆᐅᒋᔭᐅᔪᑦ ᖃᑦᓯᐅᓱᕆᔭᐅᓂᖏᑦ 

ᑐᑦᓯᕋᖅᑕᐅᒍᓐᓇᖅᑐᑦ ᑭᒡᓕᓯᓂᐊᖅᑎᒃᑯᓐᓂᒃ ᐊᑐᓂᑦ ᓄᓇᓕᓐᓄᑦ. 

 

ᖃᐅᔨᓴᖅᐸᓪᓕᐊᖃᑦᑕᓂᕐᒧᑦ ᐱᓕᕆᐊᑦ 

ᐊᒥᓱᕐᖑᕆᐊᖅᑕᐅᕙᓪᓕᐊᖁᓪᓗᒋᑦ ᐃᓄᐃᑦ ᐃᖅᑲᓇᐃᔭᖅᑐᑦ ᐊᖏᔪᖅᑲᐅᑎᐅᖃᑕᐅᔪᓂ, ᑭᒡᓕᓯᓂᐊᖅᑎᒃᑯᑦ 

ᑐᓂᓯᓯᒪᔪᑦ ᑐᒃᓯᕋᐅᒻᒥᒃ ᐃᖅᑲᓇᐃᔭᖅᑎᑖᕈᒪᓂᕐᒧᑦ ᐃᓄᒻᒥᒃ ᐃᓚᒋᔭᐅᖃᑕᐅᔪᒥᒃ ᐊᐅᓚᑦᓯᔨᐅᓂᕐᒧᑦ, 

ᖃᐅᔨᓴᖅᑐᓕᕆᓂᕐᒧᑦ ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᕋᔭᖅᑐᒥᒃ ᓯᕗᓕᖅᑎᒃᓴᑦ ᐃᓕᓐᓂᐊᕈᑎᑎᒍᑦ. 

ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᖅᑎᐅᓂᐊᖅᑐᒥᒃ ᐊᖏᖅᑕᐅᔪᖃᓚᐅᖅᑐᖅ ᑎᓯᐱᕆ 2015 ᓄᙳᐊᓂ. 

ᖃᐅᔨᓴᖅᑐᓕᕆᓂᕐᒧᑦ ᐱᓕᕆᔨᖏᑦ ᐋᖅᑭᑦᓱᐃᔪᑦ ᐱᓕᒻᒪᑦᓴᐃᓂᕐᒧᑦ ᐊᑐᐊᒐᕐᓂᒃ ᐱᓕᒻᒪᑦᓴᐃᓂᕐᒧᓪᓗ 

ᐅᖃᓕᒫᒐᕐᓂᒃ ᐊᐅᓚᑦᓯᔨᐅᓂᕐᒧᑦ ᐃᓕᓐᓂᐊᖅᓯᓐᓈᕐᓂᐊᖅᑐᖅ ᐱᓕᒻᒪᑦᓴᔭᐅᑦᓯᐊᖁᓪᓗᒍ ᐃᖅᑲᓇᐃᔮᑦᓴᒧᑦ. 

ᖄᒃᑲᓐᓂᖓᒍᑦ ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᖅᑎᑕᐅᓂᖓᓄᑦ, ᐃᓕᓐᓂᐊᖅᓯᓐᓈᖅᑐᓄᑦ ᐱᓕᒻᒪᑦᓴᐃᓂᕐᒧᑦ 

ᐱᓕᕆᐊᖅ ᐃᓚᒋᓕᐅᔾᔨᓯᒪᕙᑦᑐᖅ ᐃᓚᐅᖃᑕᐅᑎᑦᓯᓪᓗᑎᒃ ᐱᓕᒻᒪᑦᓴᐃᒍᑎᓂᒃ ᓲᕐᓗ ‘ᐊᑕᖏᖅᑐᒃᑯᑦ’, 

‘ᒪᕐᕉᓕᖓᔪᒃᑯᑦ’ ᐊᒻᒪᓗ ‘ᐃᓕᓐᓂᐊᕈᑎᓂᒃ ᐊᐱᖅᑯᑎᖃᕐᓂᒃᑯᑦ’. ᑕᒪᒃᑯᐊ ᐱᔾᔪᑎᖃᖅᑐᑦ ᐃᖅᑲᓇᐃᔭᖅᑐᓂ 

ᐃᓕᓐᓂᐊᖅᓯᓐᓈᖅᑐᖅ ‘ᐃᓕᑉᐸᓪᓕᐊᓗᓂ ᐱᓕᕆᓂᒃᑯᑦ’ ᐃᓕᓐᓂᐊᖅᑎᑦᓯᒍᓯᕐᓂᒃ ᐃᓕᑉᐸᓪᓕᐊᖁᓪᓗᒍ 

ᐃᖅᑲᓇᐃᔮᒧᑦ ᑐᕌᖓᔪᓂᒃ. 

 
ᖃᐅᔨᓴᖅᑐᓕᕆᓂᕐᒧᑦ ᐱᓕᕆᔨᖏᑦ ᐃᑲᔪᓚᐅᖅᑐᑦ ᒐᕙᒪᒃᑯᓕᒫᓂ ᐊᐅᓚᑦᓯᓂᕐᒧᑦ ᑕᒻᒪᖅᓯᒪᔪᖅᓯᐅᑎᓪᓗᒋᑦ 

ᐱᒋᐊᓚᐅᖅᑐᑦ ᐊᕐᕌᓂ ᕿᑎᐊᓂ. ᑕᒻᒪᖅᓯᒪᔪᖅᓯᐅᕐᓂᖅ ᖃᐅᔨᓴᕈᑎᐅᓚᐅᖅᑐᖅ ᐊᐅᓚᑦᓯᔾᔪᓯᖏᓐᓂᒃ ᓄᓇᕗᑦ 

ᒐᕙᒪᒃᑯᖏᓐᓂ ᐊᑐᖃᑦᑕᖅᑕᖏᓐᓂᒃ ᖃᐅᔨᓴᖅᑎᓪᓗᒋᑦ ᐱᐅᓯᕚᓪᓕᖅᑎᑦᓯᒐᓱᐊᕐᓂᕐᒧᑦ ᐊᐅᓚᑦᓯᔾᔪᓯᕐᓂᒃ, 

ᐊᐅᓚᓂᖃᑦᓯᐊᒃᑲᓐᓂᖁᓪᓗᒍ ᓴᖅᑭᖅᑕᐅᕙᑦᑐᓪᓗ ᐱᐅᓯᕚᓪᓕᖁᓪᓗᒋᑦ. ᓯᕗᓪᓕᖅᐹᖓᓂ 

ᑕᒻᒪᖅᓯᒪᔪᖅᓯᐅᑎᓪᓗᒋᑦ ᐱᔪᓐᓇᕐᓂᖃᕐᒪᖔᑕ ᓇᒻᒥᓂᖅ ᖃᐅᔨᓴᖅᑳᓚᐅᖅᑐᑦ ᓄᓇᕗᑦ ᒐᕙᒪᒃᑯᖏᑕ 

ᐱᓕᕆᕕᓕᒫᖏᓐᓂ ᑎᒥᖁᑎᓕᒫᖏᓐᓂᓗ ᒪᓕᑦᑐᒋᑦ 25 ᐃᓗᓕᖏᑦ ᐱᖓᓲᔪᖅᑑᓕᖓᔪᓂ ᐊᐅᓚᑦᓯᔾᔪᓯᕐᓂᒃ 

- ᓯᕗᓕᖅᑎᐅᓂᖅ, ᐅᑉᐱᕆᔭᖏᑦ ᓱᓕᔪᕆᔭᖏᓪᓗ, ᒪᑭᑕᓂᖃᑦᓯᐊᖅᑐᒥᒃ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑎᖃᕐᓂᖅ, ᐸᕐᓇᐃᓂᖅ ᐱᓕᕆᔾᔪᑎᑦᓴᖏᓐᓂᓪᓗ ᐊᐅᓚᑦᓯᓂᖅ, ᓵᑕᒃᓴᐅᒍᑎᖃᕐᓂᖅ 

ᐱᓕᕆᑦᓯᐊᕐᒪᖔᑕᓗ ᖃᐅᔨᓴᕐᓂᖅ. ᐅᖃᖃᑎᒌᒍᑕᐅᖃᑦᑕᓛᖅᑐᑦ ᑭᒡᓕᓯᓂᐊᓚᐅᖅᑎᓪᓗᒋᑦ ᖃᐅᔨᔭᐅᔪᓂᒃ 

ᐊᕐᕌᒎᓛᖅᑐᒥ. 

 

ᐊᕐᕌᒎᓯᒪᔪᒥ, ᖃᐅᔨᓴᖅᑐᓕᕆᓂᕐᒧᑦ ᐱᓕᕆᔨᖏᑦ ᐃᓚᐅᑕᐅᓚᐅᕐᒥᔪᑦ ᐊᔪᖅᓴᓗᐊᖅᐸᑦᑐᓂᒃ 

ᐱᔪᓐᓃᕐᔫᒥᑎᑦᓯᒐᓱᐊᕐᓂᕐᒧᑦ ᐱᓕᕆᔨᖏᓐᓄᑦ ᐱᐅᓯᕚᓪᓕᖅᑕᐅᖁᓪᓗᒍ ᐊᑑᑎᖃᑦᓯᐊᕐᒪᖔᑦ 

ᖃᐅᔨᓴᖅᑕᐅᖃᑦᑕᕐᓂᖓᓄᑦ ᐸᕐᓇᐅᑎᓕᐅᕐᓂᕐᒥᒃ ᖃᐅᔨᓴᖅᐸᓪᓕᐊᑎᓪᓗᒋᑦ ᐊᔪᖅᓴᓗᐊᖅᐸᑦᑐᓂᒃ ᓄᓇᕗᒻᒥ. 

ᐊᓯᖏᑦ ᓇᓗᓇᐃᕈᑕᐅᕙᑦᑐᑦ ᓲᕐᓗ ᐊᕐᓇᐃᑦ/ᐊᖑᑏᓪᓗ ᓴᙱᓂᖅᑖᖅᑎᑕᐅᕙᓪᓕᐊᓂᖏᓐᓄᑦ ᓇᓗᓇᐃᕈᑎᒥᒃ 

ᓴᖅᑭᖅᑕᐅᔪᖃᓚᐅᖅᑐᖅ ᐸᕐᓇᐅᑎᓄᑦ ᐊᖏᓪᓕᒋᐊᖅᑕᐅᖁᓪᓗᒋᑦ ᖃᐅᔨᓴᖅᑕᐅᕙᑦᑐᑦ. ᖄᒃᑲᓐᓂᖓᒍᑦ 

ᐱᓕᕆᐊᖃᓚᐅᖅᑐᑦ ᐃᖅᑲᓇᐃᔭᖅᑎᑖᖑᒋᐊᓖᑦ ᐊᒥᒐᕐᓂᖏᑦ ᐊᑐᐃᓐᓇᐅᓂᖏᓐᓄᓪᓗ ᐋᖅᑭᐅᒪᒍᑎᒥᒃ. 

ᐃᓚᒋᓕᐅᔾᔭᐅᓯᒪᓚᐅᖅᑐᑦ ᖃᐅᔨᓴᖅᑕᐅᓪᓗᑎᒃ ᑭᒡᓕᓯᓂᐊᖅᑐᓕᕆᓂᕐᒧᑦ ᖃᐅᔨᓴᕈᑎᐅᕙᑦᑐᑦ 

ᓴᙱᓕᖅᐹᓪᓕᖅᑕᐅᖁᓪᓗᒍ ᑐᕌᖓᓂᖏᑦ ᐱᓗᐊᙳᐊᖅᑐᓄᑦ ᐱᓕᕆᔾᔪᓯᖓᓄᑦ ᑕᐃᒪᐃᒻᒪᓪᓗ 

ᐱᕚᓪᓕᕈᑕᐅᓂᐊᖅᑐᓂ ᐱᓕᕆᔾᔪᓯᖓᓄᑦ ᓂᕆᐅᓇᖅᑐᓂᒃ ᓇᓗᓇᐃᖅᓯᖃᑦᑕᕈᓐᓇᓂᕐᒧᑦ. ᕿᒥᕐᕈᓚᐅᕐᒥᔪᑦ 

ᓇᓗᓇᐃᔭᐃᓪᓗᑎᒃ ᑐᑭᓯᒋᐊᕈᑎᓂᒃ ᐊᒥᒐᕐᓂᖏᓐᓂᒃ ᓄᑖᕐᖑᕆᐊᖅᑕᐅᒃᑲᓐᓂᖁᓪᓗᒋᑦ ᐱᓕᕆᔾᔪᓯᖏᑦ. 

ᐃᑲᔪᖃᑦᑕᓚᐅᕐᒥᔪᑦ ᐊᓯᖏᓐᓄᑦ ᑭᒡᓕᓯᓂᐊᕐᓂᕐᒧᑦ ᐱᓕᕆᐊᓄᑦ. ᖃᐅᔨᓴᕆᐊᒃᑲᓐᓂᓚᐅᒻᒥᔪᑦ 

ᖃᐅᔨᓴᖃᑦᑕᓂᕐᒧᑦ ᐸᕐᓇᐅᑎᖏᓐᓂᒃ. ᑕᒪᓐᓇ ᑐᕌᓚᐅᖅᑐᖅ ᓇᓗᓇᐃᔭᐃᓂᕐᒧᑦ ᖄᒃᑲᓐᓂᖓᒍᑦ 

ᖃᐅᔨᓴᕈᑎᓂᒃ ᐃᓚᒋᓕᐅᔾᔭᐅᓕᖅᑐᑎᒃ ᐸᕐᓇᐅᑎᖏᓐᓄᑦ ᐊᖏᓪᓕᒋᐊᖅᑕᐅᖁᓪᓗᒋᑦ ᐊᔾᔨᒌᙱᑦᑐᑦ ᐱᓕᕆᐊᑦ 

ᖃᐅᔨᓴᖅᑕᐅᖃᑦᑕᕈᓐᓇᕐᓂᐊᖅᑐᑦ. 

 

ᐃᑲᔪᖃᑦᑕᕐᓂᖅ ᑐᕌᖓᔪᓂᒃ ᐃᓛᒃᑰᖅᑐᖅ 23-ᒧᑦ ᓄᓇᕗᒻᒥ ᓄᓇᑖᖅᓯᒪᓂᕐᒧᑦ ᐊᖏᕈᑎᓂ 

ᐊᕐᕌᒎᑉ ᐃᓗᐊᓂ, ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ ᓄᓇᕗᒻᒥᓗ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ 

ᐃᓚᐅᖃᑕᐅᖃᑦᑕᓚᐅᖅᑐᑦ ᐱᓇᓱᐊᕈᓯᑕᒫᑦ ᑲᑎᒪᖃᑦᑕᕐᓂᖏᓐᓄᑦ ᑲᓇᑕᒥ ᑭᒡᓕᓯᓂᐊᖅᑎᒃᑯᑦ, ᓄᓇᕗᑦ 

ᑐᙵᕕᒃᑯᑦ ᐊᒻᒪᓗ ᐃᖅᑲᓇᐃᔭᖅᑐᓕᕆᓂᕐᒧᑦ ᐃᓅᓯᓕᕆᓂᕐᒧᓪᓗ ᐱᓕᕆᔨᖏᓐᓄᑦ ᑲᓇᑕᒥ ᐋᖅᑭᑦᓱᐃᓪᓗᑎᒃ 

ᐊᐱᖅᑯᑎᓂᒃ ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᓐᓂᒃ ᑭᒡᓕᓯᓂᐊᕈᑎᖓᓄᑦ ᐊᒻᒪᓗ ᐃᓄᐃᑦ 

ᐃᖅᑲᓇᐃᔭᖅᑎᑕᐅᓂᖏᓐᓄᑦ ᐃᓗᓕᖏᓐᓂᒃ 2017 ᓄᓇᖃᖅᑳᖅᑐᒥᓃᑦ ᑭᒡᓕᓯᓂᐊᕈᑕᐅᑎᓪᓗᒋᑦ. ᑖᒃᑯᐊ 

ᐱᓕᕆᐊᑦ ᐋᖅᑭᑦᓱᖅᑕᐅᓯᒪᔪᑦ ᒪᓕᑦᑐᒍ ᐃᓛᒃᑰᖅᑐᖅ 23 ᓄᓇᕗᒻᒥ ᓄᓇᑖᖅᓯᒪᓂᕐᒧᑦ ᐊᖏᕈᑎᓂ 

ᐃᓱᒪᓕᐅᕈᑕᐅᓪᓗᑎᓪᓗ ᐊᔪᕐᓇᕋᔭᙱᓐᓂᖏᓐᓂᒃ ᐱᓕᕆᔾᔪᓯᐅᓗᓂ ᓄᐊᑦᓯᖃᑦᑕᓂᕐᒧᑦ ᑐᑭᓯᒋᐊᕈᑎᓂᒃ 

ᖃᐅᔨᓴᕆᐊᖅᑕᐅᖃᑦᑕᖁᓪᓗᒍ, ᑐᓴᕈᒥᓇᖅᑑᖁᓪᓗᒍ ᐅᐸᓗᖓᐃᔭᖅᓯᒪᑦᓯᐊᖁᓪᓗᒋᓪᓗ ᐃᓄᐃᑦ 

ᐃᖅᑲᓇᐃᔭᕈᓐᓇᖅᓯᒍᓐᓇᕐᓂᖏᑦ ᒐᕙᒪᒃᑯᓐᓂ ᖃᐅᔨᓴᖃᑦᑕᕐᓗᑎᓪᓗ ᐱᔪᓐᓇᕐᓂᖏᓐᓂᒃ 

ᐃᖅᑲᓇᐃᔭᕈᓐᓇᓂᕐᒧᑦ ᐃᓄᐃᑦ ᓄᓇᕗᒻᒥ. ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ ᐃᑲᔪᓚᐅᕐᒥᔪᑦ ᓄᓇᕗᑦ 

ᒐᕙᒪᒃᑯᖏᓐᓂ ᐃᖅᑲᓇᐃᔭᖅᑎᓂᒃ ᑭᒡᓕᓯᓂᐊᕐᓂᕐᒧᑦ ᐊᐅᓚᑕᐅᑎᓪᓗᒋᑦ ᐅᑯᓂ ᐋᖅᑭᑦᓱᐃᓪᓗᑎᒃ 

ᐆᑦᑐᕋᐅᑎᓂᒃ ᑭᒡᓕᓯᓂᐊᓚᐅᖅᑎᓐᓇᒋᑦ. ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ ᐃᓚᐅᖃᑕᐅᖃᑦᑕᕐᒥᔪᑦ ᐊᓯᖏᓐᓄᑦ 

ᐱᓕᕆᐊᓄᑦ, ᐃᑲᔪᕆᐊᖃᓕᕋᐃᒐᒥᒃ, ᑲᔪᓯᒍᑎᖃᕐᓂᐊᖅᑐᑎᓪᓗ ᐃᑲᔪᖃᑦᑕᕐᓗᑎᒃ ᐊᕐᕌᒎᓛᖅᑐᒧᓄᑦ. 

 

ᐱᐅᓯᕚᓪᓕᖅᑎᑦᓯᓂᖅ ᐃᖅᑲᓇᐃᔭᖅᑐᓕᕆᓂᕐᒧᑦ ᓇᓗᓇᐃᕈᑎᓂᒃ 

ᐊᕐᕌᒎᓯᒪᔫᓐᓂᒃ ᒪᕐᕉᓐᓂᒃ, ᑭᒡᓕᓯᓂᐊᖅᑎᒃᑯᑦ ᐋᖅᑭᑦᓱᐃᕙᓪᓕᐊᓯᒪᔪᑦ ᐃᖅᑲᓇᐃᔭᖅᑎᓂᒃ 

ᐊᑐᐃᓐᓇᐅᓂᖏᓐᓂᒃ ᐊᒥᒐᖅᓯᓂᖏᓐᓂᓪᓗ ᓄᓇᕗᒻᒥ. ᑖᓐᓇ ᐱᓕᕆᒍᑎᑦᓴᖅ ᐃᑲᔪᕈᑕᐅᕙᑦᑐᖅ 

ᓇᓗᓇᐃᔭᐃᓂᕐᒧᑦ ᐅᓪᓗᒥᐅᔪᖅ ᓯᕗᓂᑦᓴᑎᓐᓂᓗ ᐃᖅᑲᓇᐃᔭᖅᑎᖃᕆᐊᖃᕐᓂᕐᒧᑦ ᓈᒻᒪᓈᙱᓐᓂᐅᔪᓂᒃ 

(ᓲᕐᓗ, ᐃᖅᑲᓇᐃᔮᑦᓴᓂᒃ ᐊᒥᒐᖅᓯᓂᖅ ᐊᒻᒪᓗ ᐃᖅᑲᓇᐃᔮᖅᑖᕆᔭᐅᒍᒪᔪᓂᒃ). ᓄᓇᕗᒻᒥ ᑭᒡᓕᓯᓂᐊᖅᑎᒃᑯᑦ 

ᓯᕗᒧᒋᐊᕈᑎᖃᓚᐅᕐᒥᔪᑦ ᐋᖅᑭᒋᐊᖅᓯᓂᕐᒧᑦ ᑭᒡᓕᓯᓂᐊᕐᓂᕐᒧᑦ ᐱᓕᕆᔾᔪᓯᕐᓂᒃ ᐊᑐᖅᑕᐅᖃᑦᑕᕐᓂᐊᖅᑐᒥᒃ 

ᓯᕗᕐᖓᒍᑦ ᓇᓗᓇᐃᔭᐃᖃᑦᑕᓂᕐᒧᑦ ᐃᑲᔪᖅᑎᖃᕐᓗᑎᒃ ᑲᓇᑕᒥ ᐱᔨᑦᓯᕋᖅᑎᕐᔪᐊᒃᑯᓐᓂᒃ. ᓄᓇᕗᒻᒥᑦ 

ᑭᒡᓕᓯᓂᐊᖅᑎᒃᑯᑦ ᐋᖅᑭᑦᓱᐃᕙᓪᓕᐊᔪᑦ ᑐᕌᖓᓕᖅᑎᑦᓯᕙᓪᓕᐊᓪᓗᑎᓪᓗ ᐱᓕᕆᔾᔪᓯᖓᓂᒃ 

ᓴᖅᑭᖅᑎᑦᓯᖃᑦᑕᕈᒪᓪᓗᑎᒃ ᐊᑐᓂᑦ ᐊᕕᑦᑐᖅᓯᒪᓂᐅᔪᑎᒍᑦ ᐃᓚᖏᓐᓄᓪᓗ ᐊᓪᓛᑦ ᓄᓇᓕᑎᒍᑦ. 

ᐊᑐᐃᓐᓇᐅᒋᐊᓖᑦ ᐱᓕᕆᔾᔪᓯᖓᑦ ᐱᔭᕇᖅᑕᐅᓂᐊᓴᓕᖅᑐᖅ ᐱᒋᐊᕈᑕᐅᓛᖅᑐᓂᓗ ᐋᖅᑭᑦᓱᐃᖃᑦᑕᓂᕐᒧᑦ 

ᐃᖅᑲᓇᐃᔭᖅᑎᑦᓴᖃᕆᐊᓖᑦ ᓯᕗᕐᖓᒍᑦ ᓇᓗᓇᐃᔭᖅᑕᐅᖃᑦᑕᓕᖁᓪᓗᒋᑦ ᐊᕐᕌᒎᓛᖅᑐᒥ. ᑖᒃᑯᐊ 

ᓇᓗᓇᐃᔭᖅᓯᒪᔪᓂᒃ ᐃᓗᓕᖃᖃᑦᑕᓛᖅᑐᑦ ᐱᔭᕇᖅᑕᐅᓯᒪᓕᖅᑲᑕ ᓇᓗᓇᐃᔭᐃᖃᑦᑕᕈᓐᓇᖅᓯᓛᖅᑐᑦ 

ᐱᓗᐊᙳᐊᖅᑐᓂᒃ ᐊᕕᑦᑐᖅᓯᒪᓂᐅᔪᓂ ᓄᓇᓕᓐᓂᓗ ᐊᔾᔨᒌᙱᓐᓂᖏᓐᓂᒃ ᓄᓇᕗᓕᒫᒥ. 

 

ᓄᓇᕗᒻᒥ ᐃᖅᑲᓇᐃᔮᑦ ᐃᓐᓄᑦᑕᐅᓯᒪᙱᑦᑐᑦ ᑭᒡᓕᓯᓂᐊᖅᑕᐅᓯᒪᔪᑦ ᓄᑖᕐᖑᕆᐊᖅᑕᐅᖃᑦᑕᖅᑐᑎᒃ 

ᖃᖓᓚᐅᓱᖓᖅ ᐊᑐᐃᓐᓇᐅᑎᑦᓯᒍᒪᓪᓗᑎᒃ ᑐᑭᓯᒋᐊᕈᑎᓂᒃ ᐃᖅᑲᓇᐃᔮᓂᒃ ᐃᓐᓄᑦᑕᐅᓯᒪᙱᑦᑐᓂᒃ 

ᓄᐊᑦᓯᒍᒪᓪᓗᑎᓪᓗ ᑐᑭᓯᒋᐊᕈᑎᓂᒃ ᓂᕆᐅᒋᔭᖃᕐᓂᕐᒧᑦ ᖃᓄᐃᑦᑐᓂᒃ ᐃᖅᑲᓇᐃᔭᖅᑎᑖᕆᐊᖃᕐᒪᖔᑕ 

ᓄᓇᕗᒻᒥ. ᐱᓕᕆᐊᖃᕐᓂᖏᑦ ᓇᓗᓇᐃᔭᐃᓂᕐᒧᑦ ᓯᕗᓪᓕᐅᔾᔭᐅᒋᐊᓕᓐᓂᒃ ᐃᖅᑲᓇᐃᔮᓂᒃ ᓄᓇᕗᒻᒥ 

ᒪᓕᑦᑐᒋᑦ ᐃᓐᓄᑦᑕᐅᓯᒪᙱᑦᑐᑦ ᐃᖅᑲᓇᐃᔮᑦ ᐊᓯᖏᓪᓗ ᐊᔾᔨᒌᙱᑦᑐᑦ ᑲᒪᒋᔭᐅᕙᓪᓕᐊᒻᒥᔪᑦ. 

ᖃᐅᔨᓴᖅᑐᓕᕆᓂᕐᒧᑦ ᐱᓕᕆᔨᖏᑦ ᐃᑲᔪᓚᐅᕐᒥᔪᑦ ᐊᖏᓪᓕᒋᐊᖅᓯᓪᓗᑎᒃ ᐃᖅᑲᓇᐃᔮᑦ ᐃᓐᓄᑦᑕᐅᓯᒪᙱᑦᑐᑦ 

ᑐᑭᓯᒋᐊᕈᑏᑦ ᓄᐊᑕᐅᓯᒪᔪᑦ ᓄᐊᑦᓯᓪᓗᑎᒃ ᐊᓯᒃᑲᓐᓂᖏᓐᓂᒃ ᑐᑭᓯᒋᐊᕈᑎᓂᒃ ᐃᓕᓐᓂᐊᕈᑎᐅᓯᒪᔪᑎᒍᑦ 

ᐱᔪᓐᓇᕐᓂᖅᑖᖅᓯᒪᓂᖏᓐᓂᒃ (ᐃᓕᓐᓂᐊᕐᕕᐊᓗᒻᒥ ᐱᔭᕇᖅᓯᒪᔪᑦ/ᓯᓚᑦᑐᓴᕐᕕᔾᔪᐊᒥ 

ᐱᔭᕇᖅᓯᒪᔪᑦ/ᓯᓚᑦᑐᓴᕐᕕᒻᒥ ᐱᔭᕇᖅᓯᒪᔪᑦ), ᓇᓗᓇᐃᔭᖅᓯᒪᔪᓂᒃ ᐃᖅᑲᓇᐃᔮᖑᒍᓐᓇᖅᑐᓂᒃ (ᓲᕐᓗ 

ᐋᓐᓂᐊᓯᐅᖅᑎᓄᑦ, ᐅᔭᕋᕐᓂᐊᖅᑐᓕᕆᔨᓂᑦ, ᐊᐅᓚᑦᓯᔨᐅᓂᕐᒧᑦ ᐃᓕᓐᓂᐊᖅᓯᒪᔪᓂᒃ) ᖁᑦᑎᓐᓂᖏᓐᓂᓪᓗ 

ᐃᖅᑲᓇᐃᔮᖃᖅᓯᒪᓂᖏᓐᓂᒃ ᐃᖅᑲᓇᐃᔭᖅᑎᑦᓯᓂᐊᖅᑐᑦ ᑐᑦᓯᕋᖅᓯᒪᔭᖏᓐᓂᒃ ᐱᓗᐊᙳᐊᖅᑐᓄᑦ 

ᐃᖅᑲᓇᐃᔮᓄᑦ. ᖃᐅᔨᓴᖅᑕᐅᖃᑦᑕᕐᓂᖏᑦ ᐃᓕᓐᓂᐊᕈᑎᒋᓯᒪᔭᖏᓐᓂᒃ ᐃᖅᑲᓇᐃᔮᕆᓯᒪᔭᖏᓐᓂᓪᓗ 

ᐃᑲᔪᕐᓂᖃᕐᓂᐊᖅᑐᖅ ᓇᓗᓇᐃᔭᐃᓂᕐᒧᑦ ᐊᔾᔨᒌᙱᑦᑐᓂᒃ ᐃᓕᓐᓂᐊᕈᑎᐅᖃᑦᑕᕈᒪᔪᓂᒃ ᐃᖅᑲᓇᐃᔭᖅᑎᓄᑦ. 

 

ᑕᖅᑭᑕᒫᑦ ᐃᖅᑲᓇᐃᔭᖅᑐᓕᕆᓂᕐᒧᑦ ᑭᒡᓕᓯᓂᐊᕈᑎᒥᓂᕐᓂᒃ ᖃᐅᔨᓴᖃᑦᑕᕐᓂᖅ 

ᐃᖅᑲᓇᐃᔭᖅᑎᓂᒃ ᑭᒡᓕᓯᓂᐊᕈᑎᒥᓃᑦ ᖃᐅᔨᓴᖅᑕᐅᖃᑦᑕᖅᑐᑦ ᖃᖓᓚᐅᓱᖓᒃᑯᑦ ᓄᐊᑕᐅᓯᒪᔪᓂᓪᓗ 

ᑐᕌᖓᔪᓂᒃ ᓄᓇᕗᓕᒫᒧᑦ ᓴᖅᑭᖅᑕᐅᖃᑦᑕᓕᕐᒥᔪᑦ ᑕᖅᑭᑕᒫᑦ. ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ ᑕᖅᑭᑕᒫᑦ 

ᐅᓂᒃᑳᓕᐅᖃᑦᑕᖅᑐᑦ ᑭᒡᓕᓯᓂᐊᕈᑎᒥᓂᕐᓂᓪᓗ ᑎᑎᕋᖅᐸᑦᑐᑎᒃ ᐊᑐᖅᑐᒋᑦ ᐃᖅᑲᓇᐃᔭᖅᑐᓕᕆᓂᕐᒧᑦ 

ᑭᒡᓕᓯᓂᐊᕈᑎᒥᓃᑦ ᓄᓇᕗᒻᒥ. ᐊᕐᕌᒍᑕᒫᖅᓯᐅᑎᒥᒃ ᐅᓂᒃᑳᓕᐅᖃᑦᑕᕐᒥᔪᑦ ᓴᖅᑭᖅᑎᑕᐅᕙᑦᑐᑎᒃ ᑭᒃᑯᓕᒫᓄᑦ. 

ᖄᒃᑲᓐᓂᖓᒍᑦ, ᐊᔾᔨᒌᙱᑦᑐᓂᒃ ᑭᒡᓕᓯᓂᐊᖅᑕᒥᓂᕐᓂᒃ ᑎᑎᕋᖅᓯᒪᔪᓂᒃ ᐋᖅᑭᑦᓱᐃᖃᑦᑕᕐᒥᔪᑦ 

ᐃᖅᑲᓇᐃᔭᖅᑐᓕᕆᓂᕐᒧᑦ ᑭᒡᓕᓯᓂᐊᕈᑎᒥᓂᕐᓂᒃ ᑕᖅᑭᑕᒫᑦ ᐊᕐᕌᒍᑕᒫᓪᓗ, ᓲᕐᓗ ᐃᖅᑲᓇᐃᔭᖅᑐᓕᕆᓂᕐᒧᑦ 

ᐃᖅᑲᓇᐃᔭᖅᑎᐅᒍᓐᓇᖅᑐᓪᓗ ᖃᓄᐃᑦᑑᓂᖏᓐᓂᒃ (ᐅᑭᐅᖏᑦ, ᐊᕐᓇᐅᓂᖏᑦ/ᐊᖑᑎᐅᓂᖏᑦ 

ᖃᓄᐃᑦᑑᒪᖔᑕᓗ ᐃᓅᓂᖏᑦ ᖃᓪᓗᓈᖑᓂᖏᑦ ᐊᓯᖏᓪᓗ), ᐃᖅᑲᓇᐃᔮᖏᑦ ᓇᒥᓗ ᐃᖅᑲᓇᐃᔭᕐᒪᖔᑕ, 

ᐊᒻᒪᓗ, ᐃᖅᑲᓇᐃᔭᖅᑐᓕᕆᓂᕐᒧᑦ ᖃᓄᐃᑦᑑᓂᖏᑦ ᐃᖃᓗᓐᓂ. ᑕᖅᑭᑕᒫᑦ ᐊᕐᕌᒍᑕᒫᓪᓗ ᑭᒡᓕᓯᓂᐊᖅᑕᒥᓃᑦ 

ᑎᑎᕋᖅᓯᒪᔪᓪᓗ ᐊᑐᐃᓐᓇᐅᑎᑕᐅᖏᓐᓇᖃᑦᑕᕐᒥᔪᑦ ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ ᖃᕆᓴᐅᔭᒃᑯᑦ 

ᑐᑭᓯᒋᐊᕐᕕᖏᓐᓂ. 

 

ᓄᓇᓕᓐᓂ ᐃᓅᓯᓕᕆᓂᕐᒧᑦ ᑮᓇᐅᔾᔭᑦᓵᑦ ᓄᐊᑕᐅᖃᑦᑕᕐᓂᖏᓐᓄᑦ ᐱᓕᕆᐊᖅ 
ᑐᕌᒐᐅᓗᐊᙳᐊᖅᑐᖅ ᑖᑦᓱᒧᖓ ᐊᑯᓂ ᐱᓕᕆᐊᒧᑦ ᓇᓗᓇᐃᔭᐃᓂᕐᒧᑦ, ᓄᐊᑦᓯᖃᑦᑕᓂᕐᒧᑦ 

ᓯᐊᕐᒪᖅᑎᑦᓯᖃᑦᑕᓂᕐᒧᓪᓗ ᓄᐊᑕᐅᓯᒪᔪᓂᒃ ᑭᒡᓕᓯᓂᐊᕈᑎᒥᓂᕐᓂᒃ ᓄᓇᕗᒻᒥ ᓄᓇᓕᓐᓂ 

ᐊᕕᑦᑐᖅᓯᒪᓂᖏᓐᓂᓪᓗ ᐊᑐᖅᑕᐅᖃᑦᑕᕐᓂᐊᕐᓗᑎᒃ ᒐᕙᒪᒃᑯᓐᓄᑦ, ᓇᒻᒥᓂᖃᖅᑎᐅᔪᓄᑦ ᑭᒃᑯᑐᐃᓐᓇᕐᓄᓪᓗ. 

ᓄᓇᕗᑦ ᒐᕙᒪᒃᑯᖏᑦ ᐊᓯᖏᓪᓗ ᑲᑐᔾᔨᖃᑎᒌᑦ ᐱᖃᑦᑕᕆᐊᖃᕐᖓᑕ ᓄᓇᓕᓐᓃᖔᖅᑐᓂᒃ ᐃᓅᓯᓕᕆᓂᕐᒧᑦ 

ᑮᓇᐅᔾᔭᑦᓵᓄᓪᓗ ᑐᑭᓯᒋᐊᕈᑎᓂᒃ ᓇᓗᓇᐃᖅᓯᒐᓱᐊᖃᑦᑕᑎᓪᓗᒋᑦ ᐊᑦᑐᐃᓂᖃᑐᐃᓐᓇᕆᐊᖃᕐᓂᖏᓐᓂᒃ 

ᐅᔭᕋᕐᓂᐊᖅᑐᓕᕆᓂᕐᒧᑦ ᐊᓯᖏᓐᓄᓪᓗ ᖃᐅᔨᓴᖅᑕᐅᕙᓪᓕᐊᔪᓄᑦ ᐱᔾᔪᑎᖃᖅᑐᑎᒃ, ᓲᕐᓗ ᓄᓇᕗᒻᒥ 

ᑭᓱᑐᐃᓐᓇᕐᓂᒃ ᖃᐅᔨᓴᖅᐸᓪᓕᐊᓂᕐᒧᑦ ᐱᓕᕆᐊᖅ ᐊᒻᒪᓗ ᐊᕕᑦᑐᖅᓯᒪᓂᐅᔪᓂ ᐃᓅᓯᓕᕆᓂᕐᒧᑦ 

ᑮᓇᐅᔾᔭᑦᓵᓄᓪᓗ ᖃᐅᔨᓴᖅᐸᓪᓕᐊᓂᕐᒧᑦ ᑲᑎᒪᔨᕋᓛᖏᓐᓄᑦ. ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ ᐃᓚᐅᖃᑕᐅᕙᑦᑐᑦ 

ᑲᑎᒪᓕᕋᐃᒻᒪᑕ ᐱᓕᕆᖃᑎᖃᑦᓯᐊᖃᑦᑕᖅᑐᑎᓪᓗ ᐱᕙᓪᓕᐊᔪᓕᕆᔨᒃᑯᓐᓂᒃ ᐃᖏᕐᕋᔪᓕᕆᔨᒃᑯᓂᓪᓗ 

ᓇᓗᓇᐃᖅᑕᐅᓯᒪᖁᓪᓗᒋᑦ ᓄᐊᑕᐅᓯᒪᔪᑦ ᐅᓪᓗᒥᒨᖓᖁᓪᓗᒋᑦ, ᓱᓕᑦᓯᐊᕐᓗᑎᒃ ᐊᑐᐃᓐᓇᐅᓗᑎᓪᓗ 

ᐃᓚᐅᖃᑕᐅᖃᑦᑕᖅᑐᓄᑦ ᓄᓇᓕᓐᓂ ᓯᕗᓪᓕᖅᑎᓄᑦ, ᓄᓇᕗᑦ ᒐᕙᒪᒃᑯᖏᓐᓄᑦ, ᒐᕙᒪᑐᖃᒃᑯᓐᓂᒃ 

ᓇᒻᒥᓂᖃᖅᑎᐅᔪᓄᓪᓗ ᐃᓚᐅᖃᑕᐅᕙᑦᑐᓄᑦ. 

 

ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ ᐋᖅᑭᑦᓱᐃᓯᒪᔪᑦ ᐊᔾᔨᒌᙱᑦᑐᓂᒃ ᑐᑭᓯᒋᐊᕈᑎᓂᒃ ᑎᑎᕋᖅᓯᒪᔪᓂᒃ ᓄᓇᓕᓐᓂ/ 

ᐊᕕᑦᑐᖅᓯᒪᓂᐅᔪᓂᓗ ᖃᕆᓴᐅᔭᒃᑯᑦ ᑐᑭᓯᒋᐊᕐᕕᖓᓂ, ᐱᓗᐊᖅᑐᒥ ᐊᑐᖅᓱᑎᒃ ᑲᓇᑕᒥ ᑭᒡᓕᓯᓂᐊᖅᑎᒃᑯᑦ 

ᑐᑭᓯᒋᐊᕈᑎᖏᓐᓂᒃ ᐊᐅᓚᑦᓯᓂᕐᒧᓪᓗ ᑐᑭᓯᒋᐊᕈᑎᓂᒃ ᓄᓇᕗᑦ ᒐᕙᒪᒃᑯᖏᓐᓂᒃ. ᓄᓇᕗᒻᒥᑦ 

ᑭᒡᓕᓯᓂᐊᖅᑎᒃᑯᑦ ᐃᑲᔪᖅᓱᐃᖏᓐᓇᐸᑦᑐᑦ ᓄᐊᑦᓯᖃᑦᑕᓂᒃᑯᑦ ᐊᑐᐃᓐᓇᐅᑎᑦᓯᖃᑦᑕᓂᒃᑯᓪᓗ ᑐᑭᓯᒋᐊᕈᑎᓂᒃ 

ᐊᔾᔨᒌᙱᑦᑐᓄᑦ ᐃᓅᓯᓕᕆᓂᕐᒧᑦ ᑐᕌᖓᔪᓂᒃ, ᓲᕐᓗ ᐃᓕᓐᓂᐊᖅᑐᓕᕆᓂᕐᒧᑦ, ᐃᓄᖏᑦ ᖃᑦᓯᐅᓂᖏᓐᓂᒃ, 

ᐃᑲᔫᓯᐊᖅᑖᐸᑦᑐᓂᒃ, ᐱᕋᔭᑦᑐᓕᕆᓂᕐᒧᑦ, ᐊᓯᖏᓐᓂᓪᓗ. ᑕᒪᒃᑯᐊ ᑐᑭᓯᒋᐊᕈᑏᑦ ᐊᑐᐃᓐᓇᐅᒻᒥᔪᑦ 

ᐃᓅᓯᓕᕆᓂᕐᒧᑦ-ᑮᓇᐅᔾᔭᑦᓵᓂᒃ ᖃᐅᔨᓴᖅᐸᓪᓕᐊᓂᕐᒧᑦ ᑲᑎᒪᔨᕋᓛᑦ ᑐᑭᓯᒋᐊᕐᕕᖓᓂ ᖃᕆᓴᐅᔭᒃᑯᑦ ᐅᕙᓂ: 

www.nunavutsemc.com. 

 

ᐊᓯᖏᑦ ᑲᔪᓯᕙᓪᓕᐊᖏᓐᓇᖅᑐᑦ ᖃᐅᔨᓴᖅᐸᓪᓕᐊᓂᕐᒧᑦ ᐱᓕᕆᐊᑦ 

ᖄᒃᑲᓐᓂᖓᒍᑦ ᑖᒃᑯᐊ ᓇᓗᓇᐃᖅᑕᐅᔪᑦ ᐱᓕᕆᐊᑦ ᐊᓯᖏᑦ, ᑭᒡᓕᓯᓂᐊᖅᑎᒃᑯᑦ ᐊᔾᔨᒌᙱᑦᑐᓂᒃ 

ᑲᔪᓯᕙᓪᓕᐊᖏᓐᓇᖅᑐᓂᒃ ᖃᐅᔨᓴᖅᐸᓪᓕᐊᓂᕐᒧᑦ ᐱᓕᕆᐊᖃᖃᑦᑕᕐᒥᔪᑦ. ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ 

ᐃᓚᐅᖃᑕᐅᖏᓐᓇᖅᑐᑦ ᓂᕆᔭᑦᓴᖃᑦᓯᐊᕐᓂᕐᒧᑦ ᓄᓇᕗᒻᒥ ᑲᑐᔾᔨᖃᑎᒌᓄᑦ. ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ 

ᐃᓚᐅᖃᑕᐅᖏᓐᓇᖅᓯᒪᔪᑦ ᓴᖅᑭᖅᑕᐅᓚᐅᖅᓯᒪᒻᒪᑕᓂᑦ ᑖᒃᑯᐊ ᑲᑐᔾᔨᖃᑎᒌᑦ ᓂᕆᐅᒋᔭᐅᓪᓗᑎᓪᓗ 

ᐊᑐᐃᓐᓇᐅᑎᑦᓯᕙᓪᓕᐊᖏᓐᓇᓂᕐᒧᑦ ᑐᑭᓯᒋᐊᕈᑎᓂᒃ ᓄᐊᑕᐅᓯᒪᔪᓂᒃ, ᑲᑐᔾᔨᖃᑎᒌᑦ 

ᓯᕗᓪᓕᐅᑎᓐᓂᐊᖅᑕᖏᑦ ᑐᑭᓯᓇᑦᓯᐊᖅᑐᒥᒃ ᓇᓗᓇᐃᖅᑕᐅᕙᓪᓕᐊᑎᓪᓗᒋᑦ ᐱᓕᕆᐊᖑᓂᖓᓗ 

ᐱᕙᓪᓕᐊᓂᖃᖅᑎᓪᓗᒍ. ᓲᕐᓗ, ᖃᐅᔨᔭᒥᓃᑦ ᓂᖀᑦ ᐊᑭᖏᓐᓂᒃ ᑭᒡᓕᓯᓂᐊᕈᑎᒥᓃᑦ ᐊᑐᖅᑕᐅᖃᑦᑕᓂᐊᖅᑐᑦ 

ᑲᑐᔾᔨᖃᑎᒌᓄᑦ ᐃᓚᓯᕙᓪᓕᐊᑎᓪᓗᒋᑦ ᓂᕿᑦᓯᐊᕙᓕᕆᓂᕐᒧᑦ ᐱᓕᕆᐊᓂᒃ ᑲᑐᔾᔨᖃᑎᒌᑦ ᒫᓐᓇᐅᔪᖅ 

ᑐᑭᓯᐊᖅᑎᑕᖏᑦ. 

 

ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ ᐃᓚᐅᖃᑕᐅᕙᑦᑐᑦ ᐊᔾᔨᒌᙱᑦᑐᓂ ᒐᕙᒪᒃᑯᑦ ᐱᓕᕆᕕᖏᓐᓃᖔᖅᑐᓄᑦ 

ᑲᑎᒪᔨᕋᓛᓄᑦ - ᐃᓅᓯᓕᕆᓂᕐᒧᑦ ᑮᓇᐅᔾᔭᑦᓵᓂᓪᓗ ᐅᖃᐅᔾᔨᒋᐊᖅᑏᑦ ᑲᑎᒪᔨᕋᓛᑦ ᐊᒻᒪᓗ ᐅᔾᔨᖅᓱᑦᓯᐊᕐᓂᒃᑯᑦ 

ᐱᕙᓪᓕᐊᔪᓕᕆᓂᕐᒧᑦ ᐅᖃᐅᔾᔨᒋᐊᖅᑏᑦ ᑲᑎᒪᔨᕋᓛᖏᓐᓄᑦ. ᑐᕌᒐᖃᖅᑐᑦ ᑭᒡᓕᓯᓂᐊᖅᑎᒃᑯᑦ 

ᐃᓚᐅᖃᑕᐅᓂᖏᓐᓄᑦ ᐊᑐᐃᓐᓇᐅᑎᑦᓯᖃᑦᑕᕐᓗᑎᒃ ᑭᒡᓕᓯᓂᐊᖅᑐᓕᕆᓂᕐᒧᑦ ᐅᖃᐅᔾᔨᒋᐊᖃᑦᑕᕐᓗᑎᒃ 

ᑐᑭᓯᒋᐊᖅᑎᑦᓯᖃᑦᑕᕐᓗᑎᓪᓗ. ᐃᑲᔪᖅᓱᐃᕙᓪᓕᐊᖃᑦᑕᖅᑐᑦ ᐊᑐᐃᓐᓇᐅᑎᑦᓯᓂᒃᑯᑦ ᓄᐊᑦᓯᓪᓗᑎᒃ 

ᑐᓂᓯᕙᑦᑐᑎᓪᓗ ᑐᑭᓯᒋᐊᕈᑎᓂᒃ ᖃᓄᕐᓗ ᐊᑲᐅᓂᖅᐹᖑᒐᔭᕐᒪᖔᑦ ᐱᓕᕆᔾᔪᓯᕐᓂᒃ ᐊᔾᔨᒌᙱᑦᑐᓄᑦ 

ᐃᓅᓯᓕᕆᓂᕐᒧᑦ ᑮᓇᐅᔾᔮᑦᓴᓄᓪᓗ ᑐᕌᖓᔪᓂᒃ, ᓲᕐᓗ ᑮᓇᐅᔭᓕᐅᕈᑎᐅᒍᓐᓇᖅᑐᑦ, ᓇᒻᒥᓂᖃᖅᑐᓕᕆᓂᕐᒧᑦ, 

ᐃᖅᑲᓇᐃᔭᖅᑐᓕᕆᓂᕐᒧᑦ, ᐃᓕᓐᓂᐊᖅᑐᓕᕆᓂᕐᒧᑦ, ᐃᓄᖏᑦ ᖃᑦᓯᐅᓂᖏᓐᓄᑦ, 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, ᐱᕋᔭᑉᐸᑦᑐᑦ ᖃᑦᓯᐅᓂᖏᓐᓂᒃ, ᐊᓯᖏᓪᓗ. ᓄᓇᕗᒻᒥᑦ ᑭᒡᓕᓯᓂᐊᖅᑎᒃᑯᑦ 

http://www.nunavutsemc.com/

ᐃᓚᐅᖃᑕᐅᕙᒻᒥᔪᑦ ᑐᑭᓯᒋᐊᕈᑎᓂᒃ ᓄᐊᑦᓯᖃᑦᑕᓂᕐᒧᑦ ᑮᓇᐅᔭᓕᐅᕈᑎᐅᒍᓐᓇᖅᑐᓪᓗ 

ᐊᑦᑐᐃᓂᖃᖅᐸᓐᓂᖏᓐᓂᒃ ᖃᐅᔨᓴᕈᑎᓂᒃ ᐳᓚᕋᑦᑐᓕᕆᔨᓄᑦ ᓄᓇᕗᒻᒥ ᑲᑎᒪᔨᕋᓛᖏᓐᓄᑦ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓄᓪᓗ. ᑖᓐᓇ ᐱᓕᕆᐊᖅ ᐱᔾᔪᑎᓕᒃ ᕿᒥᕐᕈᐃᖃᑦᑕᓂᕐᒧᑦ 

ᐋᖅᑭᒋᐊᕆᖃᑦᑕᓂᕐᒧᓪᓗ ᑭᒡᓕᓯᓂᐊᕈᑎᓂᒃ ᐅᓂᒃᑳᓕᐊᒥᓂᕐᓂᓪᓗ ᓯᓚᑖᓃᖔᖅᑐᓄᒃ ᖃᐅᔨᒪᔨᑕᕐᓄᑦ. 

 

ᓄᓇᕗᑦ ᒐᕙᒪᑐᖃᒃᑯᓪᓗ ᐱᓕᕆᖃᑎᒌᖃᑦᑕᕐᓂᖏᑦ 

 

ᓄᓇᕗᒻᒥ ᑭᒡᓕᓯᓂᐊᖅᑎᒃᑯᑦ ᑭᒡᓕᓯᓂᐊᖅᑎᓪᓗᐊᑕᐅᓪᓗᑎᒃ ᑎᒥᐅᔪᑦ ᓄᓇᕗᑦ ᒐᕙᒪᒃᑯᖏᓐᓄᑦ 

ᑕᐃᒪᐃᒻᒪᓪᓗ, ᑭᒡᒐᖅᑐᖅᐸᑦᑐᑦ ᓄᓇᕗᒻᒥᐅᓂᒃ ᑲᓇᑕᓕᒫᒥ ᑭᒡᓕᓯᓂᐊᖅᑐᓕᕆᓂᕐᒧᑦ. ᑭᒡᓕᓯᓂᐊᖅᑎᒃᑯᑦ 

ᐃᓚᐅᖃᑕᐅᕙᑦᑐᑦ ᐊᓯᖏᓐᓄᑦ ᖃᓪᓗᓈᓂ ᐅᑭᐅᖅᑕᖅᑐᒥᓗ ᐊᕕᑦᑐᖅᓯᒪᓂᐅᔪᓄᑦ ᐊᔾᔨᒌᙱᑦᑐᓄᑦ 

ᑲᑎᒪᔨᕋᓛᓄᑦ - ᑮᓇᐅᔭᓕᕆᓂᕐᒧᑦ, ᐅᔭᕋᕐᓂᐊᖅᑐᓕᕆᓂᕐᒧᑦ ᓇᒻᒥᓂᖃᖅᑎᐅᔪᓪᓗ 

ᑭᒡᓕᓯᓂᐊᖅᑕᐅᓂᖏᓐᓄᑦ, ᖃᓄᐃᑦᑐᓂᒃ ᐃᓄᖃᕐᓂᖏᓐᓂᒃ ᓈᓴᐃᖃᑦᑕᓂᕐᒥᓪᓗ, ᐃᓄᓕᕆᓂᕐᒧᑦ 

ᐃᖅᑲᓇᐃᔭᖅᑐᓕᕆᓂᕐᒧᓪᓗ ᑭᒡᓕᓯᐊᕈᑎᓂᒃ ᐊᒻᒪᓗ ᐅᖃᐅᔾᔨᒋᐊᖅᑏᑦᑦ ᑲᑎᒪᔨᖏᑦ ᑭᒡᓕᓯᓂᐊᖅᑐᓕᕆᓂᕐᒧᑦ 

ᐊᑐᐊᒐᓕᕆᓂᕐᒧᑦ. ᐱᔾᔪᑎᖃᓗᐊᖅᑐᑦ ᑕᒪᒃᑯᐊ ᑲᑎᒪᔨᕋᓛᑦ ᐅᖃᖃᑎᒌᖃᑦᑕᖁᓪᓗᒋᑦ 

ᑐᓴᕆᐊᕐᕕᖃᖃᑦᑕᖁᓪᓗᒋᓪᓗ ᑲᓇᑕᒥ ᑭᒡᓕᓯᓂᐊᖅᑎᒃᑯᓐᓂᒃ ᐊᓯᖏᓐᓂᓪᓗ ᖃᓪᓗᓈᓂ ᐅᑭᐅᖅᑕᖅᑐᒥᓗ 

ᐊᕕᑦᑐᖅᓯᒪᓂᐅᔪᑦ ᐊᒥᓱᓂᒃ ᐊᔾᔨᒌᙱᑦᑐᓂᒃ ᑭᒡᓕᓯᓂᐊᖅᑐᓕᕆᓂᕐᒧᑦ ᑐᕌᖓᔪᓂᒃ ᓴᖅᑭᐅᒪᔪᓂᓪᓗ. 

ᑖᒃᑯᓅᓇ ᑲᑎᒪᔨᕋᓛᑎᒍᑦ ᐊᕐᕌᒍᑕᒫᓪᓗ ᑲᑎᒪᖃᑦᑕᕐᓂᖏᑎᒍᑦ ᑭᒡᓕᓯᓂᐊᖅᑐᓕᕆᓂᕐᒨᖓᔪᑦ ᓄᓇᕗᒻᒥ 

ᓴᖅᑭᔮᖅᑎᑕᐅᕙᑦᑐᑦ ᐱᓯᒪᔭᐅᓪᓗᑎᓪᓗ. 

 

ᐊᕐᕌᒎᓯᒪᔪᒥ, ᑲᓇᑕᒥ ᑭᒡᓕᓯᓂᐊᖅᑎᒃᑯᑦ ᑐᓴᕆᐊᕐᕕᖃᕈᑎᖃᓚᐅᖅᑐᑦ ᓄᓇᕗᒻᒥ ᑭᒡᓕᓯᓂᐊᖅᑎᒃᑯᓐᓂᒃ 

ᐅᑯᓄᖓ ᑭᒡᓕᓯᓂᐊᕈᑎᖃᕐᓂᕐᒧᑦ - 2016 ᑭᒡᓕᓯᓂᐊᕐᓂᖅ, ᓄᓇᓕᓐᓂ ᖃᑦᓯᐅᓂᖏᓐᓂᒃ ᓈᓴᐃᓂᖅ 

ᓂᕆᐅᒋᔭᐅᓂᖏᓐᓂᓪᓗ ᖃᑦᓯᐅᓛᕐᓂᖏᓐᓂᒃ, ᓂᐅᕕᐊᑦᓴᐃᑦ ᓂᖀᑦ ᐊᑭᖏᓐᓂᒃ, ᓄᓇᕗᒻᒥ ᓂᖀᑦ 

ᐊᑭᖏᓐᓂᒃ ᑭᒡᓕᓯᓂᐊᕐᓂᕐᒧᑦ, ᑭᒡᓕᓯᐊᕈᑎᓂᒃ ᐊᐱᖅᑯᑎᓂᒃ ᐋᖅᑭᑦᓱᐃᑎᓪᓗᒋᑦ, ᐆᑦᑐᕋᐅᑎᖃᖅᑎᓪᓗᒋᑦ 

ᐸᕐᓇᐅᑎᓂᒃ ᐅᐸᓗᖓᐃᔭᕐᓂᕐᒧᑦ ᑭᒡᓕᓯᓂᐊᕐᓂᒧᓪᓗ ᕿᒥᕐᕈᐃᓂᕐᒧᑦ ᓴᖅᑭᖅᑕᐅᕙᑦᑐᓂᒃ ᐊᔾᔨᒌᙱᑦᑐᓂᒃ 

ᐃᓅᓯᓕᕆᓂᕐᒧᑦ ᑮᓇᐅᔭᓕᕆᓂᕐᒧᓪᓗ ᑐᕌᖓᔪᓂᒃ ᓲᕐᓗ, ᑕᖅᑮᑦ ᐱᖓᓱᑦ ᓈᒐᐃᒻᒪᑕ ᖃᑦᓯᓂᒃ 

ᐃᓄᖃᕐᓂᖏᓐᓂᒃ ᓲᕐᓘᕈᑎᖃᕐᓂᖅ, ᒐᕙᒪᒃᑯᑦ ᑮᓇᐅᔭᓕᕆᓂᕐᒧᑦ ᑭᒡᓕᓯᓂᐊᕐᓂᕐᒧᑦ, ᑭᓱᑐᐃᓐᓇᐃᑦ 

ᐊᑭᖏᓐᓂᒃ ᐃᓅᓇᓱᐊᕐᓂᕐᒧᑦ, ᐃᓅᓇᓱᐊᕐᓂᕐᒧᑦ ᐊᑭᖏᓐᓂᒃ ᐊᔾᔨᒌᙱᑦᑐᓂᒃ ᐃᖅᑲᓇᐃᔭᕐᕕᓐᓂ 

ᐊᓯᖏᓐᓂᓪᓗ ᑮᓇᐅᔭᓕᕆᓂᕐᒧᑦ ᓇᓗᓇᕈᑎᐅᔪᓂᒃ. 

 


